	[image: ]


Acord de la Mesa del Parlament pel qual s’aprova la versió en occità (aranès) de la Llei 17/201/, de l’1 d’agost, del Codi tributari de Catalunya i d’aprovació dels llibres primer, segon i tercer, relatius a l’administració tributària de la Generalitat de Catalunya
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 26 de novembre de 2018 ha aprovat la versió en occità, en varietat aranesa, de la Llei 17/201/, de l’1 d’agost, del Codi tributari de Catalunya i d’aprovació dels llibres primer, segon i tercer, relatius a l’administració tributària de la Generalitat de Catalunya, aprovada pel Ple del Parlament en la sessió tinguda el dia 28 de juliol de 2017 i publicada en el Butlletí Oficial del Parlament de Catalunya número 489, de l’1 d’agost de 2017, i en el Diari Oficial de la Generalitat de Catalunya número 7426, del 3 d’agost de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya (DOGC) i s’hi inclogui el número i la data de la llei publicada, i també la fórmula de promulgació.
Palau del Parlament, 24 de gener de 2019
El secretari primer	El president




Eusebi Campdepadrós i Pucurull	Roger Torrent i Ramió
[bookmark: _GoBack]

Lei 17/2017, der 1 d’agost, deth Còdi tributari de Catalonha e d'aprobacion des libres prumèr, dusau e tresau, relatius ara Administracion tributària dera Generalitat

Preambul
I. Era codificacion deth dret tributari de Catalonha
Era legislacion tributària, formada per multitud de normes d'origina e reng diuèrsi, a aquerit enes tempsi actuaus ua extraordinària estenduda e complexitat que ne dificulte non sonque eth coneishement e era comprenença per part des ciutadans, mès quitament eth manejament per part des operators juridics. Entà evitar es risqui entara seguretat juridica e era coeréncia normativa que compòrte aguesta situacion e autrejar era claredat de besonh e era maxima simplicitat possibla ei aconselhable hèr ua organizacion e sistematizacion rigorosa der amàs des principaus normes qu'intègren eth dret tributari de Catalonha. Damb aguest objectiu, aguesta lei previe era elaboracion d'un còdi tributari de Catalonha qu'acorròpe, en libres, e damb es títols e capítols corresponents, es normes de reng legau que formen eth nòste dret tributari.
Coma ja se hec en Còdi civiu de Catalonha, aguest còdi se prepause damb un caractèr dubèrt e flexible dempús d'ua vocacion omnicomprensiva. Eth caractèr dubèrt ven determinat peth besonh d'incorporar progressivament es diuèrsi contenguts normatius que, damb reng de lei, an de constituïr eth dret tributari de Catalonha. En aguest sens, era Lei previe qu’eth Còdi comprene es disposicions generaus deth sistèma tributari, era Administracion tributària dera Generalitat e es impòsti, es taxes e es auti tributs aplicadi pera Generalitat. Aguest caractèr dubèrt demore rebatut en ua estructura formau flexibla deth Còdi, qu'ei integrat per libres, es quaus se dividissen ath madeish viatge en títols e capítols. Atau coma en Còdi civiu, era numeracion des articles cònste de dus numèros separadi per un junhent: eth prumèr, integrat per tres chifres, indique eth libre, eth títol e eth capítol; eth dusau, dempús deth junhent, correspon ara numeracion contunhada que s'atribuís a cada article laguens de cada capítol. Damb aguesta estructura se facilite que se poguen incorporar en futur es contenguts de besonh entà completar eth Còdi en sòn conjunt e adaptar-lo, tanben en extension e encastres normatius, as circonstàncies, tostemp cambiantes, que se produsisquen en terren tributari.
Era vocacion omnicomprensiva deth Còdi se manifèste en objectiu que perseguís, que consistís en sistematizar, ordenar e includir en un tèxte legau unitari e coerent es normes de reng legau qu'intègren eth dret tributari de Catalonha. Es beneficis que compòrte aguesta codificacion entara seguretat juridica, era simplicitat, era coeréncia e era transparéncia son evidenti. Tanben ne son es dificultats que se presenten entà arténher eth dit objectiu d'ua manèra eficaça. D'entrada, cau tier en compde qu'eth dret tributari, soent pes sues caracteristiques, a de recórrer a normes de caractèr reglamentari entà concretar, completar e hèr operatius es precèptes dera lei. Per açò cau establir un equilibri adequat entre es determinacions qu'an d'èster contengudes en ua lei, pr'amor qu'existís ua resèrva de lei o pr'amor qu'era entitat dera matèria ac aconselhe d'aguesta manèra, e es que non sonque pòden èster contengudes en un reglament mès que conven que siguen contengudes en aguesta sòrta de normes, mès facil d'adaptar e cambiar. Eth Còdi a era vocacion d'ordenar e sistematizar es normes de reng legau, mès a de tier en compde eth besonh deth desplegament reglamentari, qu'ei de besonh e convenient, especiaument en ua matèria coma tributària, que requerís adaptacions constantes e concrecions que van ath delà de çò qu'era lei rasonablament a de hèr e pòt hèr. Per aguest motiu, eth Còdi conten es remissions ath reglament que son de besonh entà complementar e concretar es disposicions legaus establides.
Entà arténher er objectiu que perseguís eth Còdi, tanben cau assegurar-ne era completesa e era actualizacion permanenta. Eth dret tributari ei sosmetut a cambis constants, e aguest ei precisament un des factors que mès influís ena sua complexitat. Entà mantier ordenat e sistematizat eth dret fiscau, cau qu'eth Còdi sigue complèt e sigue permanentament actualizat. Complèt, en sens qu'abrace tota era normativa, aumens de reng legau, en encastre tributari. E actualizat de manèra permanenta, en sens que i siguen incorporades formaument totes es normes que modifiquen es que son en vigor deth madeish Còdi, totun s’aguesta modificacion se pòt hèr per decret en vertut dera clausula de deslegalizacion. Damb aguesta fin, eth Còdi establís que totes es leis e, s’escatz, es reglaments que modifiquen es disposicions que conten, an d'indicà'c exprèssament en sòn títol o rubrica, e an d'introdusir-i de manèra exprèssa es modificacions d'addicion, supression o naua redaccion que compòrten. Atau madeish, s'establís era identificacion exprèssa des modificacions des normes tributàries, de manèra qu'es leis e es reglaments qu'apròven o modifiquen normes tributàries an d'indicà'c exprèssament en sòn títol o rubrica, e an de contier ua relacion complèta des normes derogades e era naua redaccion des que s'an mdificat. Entà mantier eth Còdi actualizat s'establís qu'eth Govèrn, per decret legislatiu, n'a de mantier ua version actualizada annau.
Un sistèma fiscau ei eth resultat dera accion combinada des diuèrsi tributs que lo configuren e des diuèrses unitats qu'intègren era Administracion tributària. Eth Parlament ei qui, en representacion der amàs des ciutadans, apròve es leis damb qué se construís era estructura tributària, entenuda coma er amàs d'impòsti, taxes e d’autes prestacions qu'impliquen obligacions de pagament per part des contribuents.
Eth Govèrn e era Administracion tributària son es responsables de regular es procediments juridics e establir es esturments tecnologics que permeten de hèr a complir aguestes leis e, ath madeish temps, de gestionar d'ua manèra transparenta, responsabla e eficienta es ingrèssi que se recapten. E, fin finau, eth cercle se complète quan es ciutadans, en tot complir es leis fiscaus aprovades per Parlament enes encastres en qué a competéncies e cossent damb es procediments abilitadi peth Govèrn, satisfèn es sues obligacions tributàries e contribuïssen ath finançament des institucions e des servicis publics deth país.
Entà garantir uns servicis publics de qualitat e un estat deth benestar solid, solvable e d'accès universau, cau compdar damb un sistèma fiscau just, progressiu e que garantisque que pague mès qui mès n'a. Catalonha s'a de procurar un sistèma tributari proporcionau e redistributiu qu'assegure autant era justícia fiscau coma era impossibilitat d'escapar deth compliment des obligacions tributàries per miei dera evasion e era elusion fiscaus.
Eth principau rèpte des sistèmes fiscaus des païsi auançadi ei arténher era eficiéncia ena recaptacion impositiva e, en aguest sens, es experiéncies des païsi deth nòste entorn mòstren que, a banda d'adoptar mesures entà identificar es comportaments insolidaris e, s'escatz, sancionar es qu'incomplissen eth déuer de contribuïr, eth rendiment d'un sistèma fiscau sonque pòt excellir s'es ciutadans an ua nauta consciéncia fiscau e se son convençudi que non i a tolerància dera Administracion vèrs es fraudadors e que se hè un bon usatge, en tèrmes de servicis e prestacions sociaus, des sòs recaptadi per miei des impòsti.
Atau, donques, entà generar ua consciéncia fiscau entre es ciutadans, s'an d'establir es bases deth nòste sistèma fiscau per mieu de principis que permeten refortilhar-lo e arténher un compliment mès responsable e conseqüent.
En aguest sens, era Administracion tributària a d'auer un papèr actiu ara ora de facilitar eth compliment des obligacions tributàries, e a de proporcionar as contribuents boni servicis d'informacion, assisténcia e assessorament.
Arténher aguesti objectius exigís un ordenament tributari articulat ath torn d'uns principis essenciaus que garantisquen era certitud deth dret, entà hèr efectiu eth principi de seguretat juridica e era observança des drets des contribuents autant en çò que hè ara normativa coma ara aplicacion des normes tributàries.
Damb aguestes finalitats, eth títol I deth libre prumèr deth Còdi establís ues normes generaus, damb ua especiau referéncia ara resèrva de lei en matèria tributària e ara aplicacion des normes tributàries. Aguestes disposicions concrèten er encastre d’aplicacion des normes deth Còdi enes aspèctes subjectius e temporaus, ara ora qu'establissen es critèris d'interpretacion des normes tributàries e era artenhuda dera interpretacion hèta pes organs administratius competents, sense prejudici dera atribucion concrèta de competéncies en matèria interpretativa as diuèrsi organs administratius en d’auti libres dera norma.
Era seguretat juridica tanben se ve enfortida damb er establiment deth principi d'unificacion des terminis des procediments e es terminis de prescripcion e caducitat.
II. Era Administracion tributària dera Generalitat de Catalonha
Eth títol deth libre prumèr, dividit en dus capítols, se dedique as disposicions generaus sus era Administracion tributària dera Generalitat. Eth capítol I establís er encastre, es objectius e era estructura dera accion dera Adminstracion tributària dera Generalitat, que, as efèctes de çò qu'establís eth Còdi, ei integrada pes organs e es entitats de dret public dera Generalitat que hèn foncions tributàries o restacades damb era matèria tributària, enes sòns diuèrsi encastres. Atau, era estructura generau dera Administracion tributària dera Generalitat ei integrada pera Agéncia Tributària de Catalonha, era Junta de Tributs de Catalonha, eth Conselh Fiscau de Catalonha e er Institut de Recèrca Fiscau e Estudis Tributaris de Catalonha. Tanben l'intègren er organ dera Administracion dera Generalitat competenta en matèria de tributs e d’auti organismes e entitats que determine era lei. Es administracions tributàries locaus e era Administracion tributària dera Generalitat, per un aute costat, an de mantier es relacions de collaboracion adequades entath compliment des foncions respectives, damb plen respècte pera autonomia locau.
Eth temps present demane ua naua administracion tributària, modèrna, eficaça e eficienta, damb vocacion de servici ara ciutadania e damb capacitat de subministrar es servicis tributaris que requerís Catalonha. En aguest sens, eth capítol II deth títol II regule es principis generaus d'accion dera Administracion tributària dera Generalitat, que s'a de basar ena confidança e ena cooperacion damb er amàs des ciutadans e es entitats deth país. Regule tanben es déuers e es obligacions a qué ei sotmetuda, que son era auta cara des drets qu’an es persones deuant d'aguest sector especific dera Administracion. Eth madeish capítol establís es potestats de qué dispòse era Administracion tributària dera Generalitat entà poder complir es sues foncions, eth regim generau des sòns actes e, fin finau, era collaboracion que s'a d'establir en encastre tributari autant damb es administracions locaus de Catalonha e es autes administracions publiques coma damb es agents deth sistèma tributari, que ne constituïsen un element fondamentau.
III. Era Agéncia Tributària de Catalonha
Eth libre dusau deth Còdi regule, enes títols I e II, respectivament, era Agéncia Tributària de Catalonha e era Junta de Tributs de Catalonha, es dus organismes actius principaus dera Administracion tributària dera Generalitat.
Era Agéncia Tributària de Catalonha se creèc e se regulèc per miei dera Lei 7/2007, deth 17 de junhsèga, en usatge dera competéncia exclusiva dera Generalitat, reconeishuda per article 150 der Estatut, entà organizar era sua administracion e dotar-se des modalitats organizatives e esturmentaus entara accion administrativa que considère adequades, e responec ara volontat d'acorropar en un solet organisme es encastres d'accion que, dirèctament o indirèctament, se referien ara gestion tributària en sòn sens mès ample, e tanben ara foncion de recaptacion en periòde executiu des ingrèssi de dret public non tributaris dera Generalitat, e sosmeter-les a un critèri d'unitat de gestion jos diuèrsi principis, coma eth d'eficacitat ena aplicacion des tributs, eth plen respècte as drets e es garantides des ciutadans, era eficiéncia e responsabilitat ena gestion dera informacion, eth servici as ciutadans, era cooperacion damb era rèsta d'administracions tributàries e era collaboracion sociau e institucionau damb es collègis professionaus, d’autes corporacions de dret public e associacions professionaus der encastre tributari, entre d’auti. Tanben s'abilitèc era Agéncia pr'amor qu'exercisse, per delegacion o per encomana de gestion, foncions d'aplicacion des tributs locaus.
Damb era fin de dotar de mès eficacitat eth foncionament der ens, era lei dera Agéncia a estat objècte de diuèrses modificacions. Atau, mejançant era Lei 2/2014, deth 27 de gèr, es mesures fiscaus, administratives, financères e deth sector public, s'incoporèc era disposicion addicionau quinzau, entà crear eth Còs Tecnic de Gestors Tributaris dera Generalitat de Catalonha; se modifièc era disposicion addicionau quatau, damb relacion ar accès ara escala d'inspeccion tributària deth Còs Superior d'Inspeccion e Tecnica Tributària dera Generalitat de Catalonha, e se higèc era disposicion transitòria siesau, entà establir un sistèma d'abilitacion temporau pr'amor que foncionaris de d’auti còssi dera Administracion dera Generalitat o d'autes administracions publiques podessen exercir transitòriament foncions pròpries des còssi tributaris.
Era Lei 2/2014 tanben higèc era disposicion addicionau setzau, qu'imposaue ath Govèrn eth déuer de presentar ath Parlament, en termini de sies mesi, un projècte de lei sus era organizacion des còssi e es escales d'adscripcion exclusiva ara Agéncia Tributària de Catalonha, damb era fin d'adaptar es estructures corporatives as diferentes foncions e competéncies qu’a assignades e as que li calgue assumir. Aguest mandat se complic damb era aprobacion dera Lei 9/2015, deth 12 de junh, de modificacion dera Lei 7/2007 dera Agéncia Tributària de Catalonha, entara organizacion des còssi tributaris d'adscripcion exclusiva ara Agéncia.
Totun, es nau ans d'existéncia dera Agéncia Tributària de Catalonha non an anat acompanhadi dera assompcion de totes es competéncies tributàries, e era evolucion der ens a metut en evidéncia eth besonh d'autrejar-li ua major autonomia entà poder amiar a tèrme es sues foncions damb era maxima eficacitat e eficiéncia, ahèr especiaument sensible e de grana transcendéncia entà Catalonha, pr’amor deth papèr fondamentau qu’a d'auer era Agéncia en encastre dera recaptacion des ingrèssi publics.
Era volontat de Catalonha d'auer ues estructures tributàries solides e d'aumentar era capacitat d'accion en encastre tributari, e era reclamacion de melhors servicis e d'administracions mès agiles e qu'apòrten mès valor sociau, hè que convengue sosméter era Agéncia a un procès de transformacion prigond que l'ajude a afrontar es naui rèptes, un procès que va mès enlà des aspèctes purament estacadi ar increment des recorsi e mieis metudi a disposicion dera Agéncia. Aguest procès afècte a elements vertebradors dera activitat der ens, coma eth personau, recorsi, solucions tecnologiques e procèssi de gestion, mès tanben ara manèra de foncionar e de restacar-se damb eth cotribuent. Entà hèr-lo possible cau ua organizacion mès modèrna, mès productiva, mès proactiva, mès adaptada ath mon des nòsti dies, mès agila ara ora de provedir-se d’esturments de gestion tributària e dotar-se de recorsi umans e mès capaç d'enfortir-se tecnologicament sense retards, d'adoptar es melhores practiques internacionaus em matèria tributària e d'aufrir servicis de qualitat as ciutadans, ua organizacion que cree un marc de confidança e transparéncia ena sua relacion damb es contribuents. Era Agéncia a d'èster, atau madeish, ua administracion dubèrta as autes administracions tributàries, e a d'esténer tant coma sigue possible era cooperacion en matèria tributària damb es administracions locaus e a de conformar, amassa damb aguestes, ua vertadèra gestion tributària integrau, en benefici des ciutadans e deth compliment generau des obligacions tributàries.
Entà arténher aguesti naui rèptes, cossent damb es principis qu'an de presidir era accion dera Administracion tributària dera Generalitat, eth Còdi determine qu'era Agéncia Tributària de Catalonha se dòte de mès autonomia economica, financèra, patrimoniau, contractuau e de personau, hèt que li a de perméter mès eficacitat enes foncions qu'a assignades e poder actuar damb plea independéncia.
Era Agéncia Tributària de Catalonha se regule en títol I deth libre dusau deth Còdi, que s'articule en ueit capítols e diuèrses disposicions addicionaus e finaus.
Eth capítol I, de disposicions generaus, definís era Agéncia, n'establís eth regim juridic, ne concrète es foncions e ne delimite es principis generaus d'accion.
Eth capítol II regule era organizacion dera Agéncia, que s'articule ena presidéncia, era Junta de Govèrn e eth Comitat Executiu, e era sua estructura organica. Laguens d'aguesta organizacion, se poténcie era Junta de Govèrn coma organ superior dera Agéncia, damb naues foncions e era ampliacion dera sua composicion.
En capítol III, sus eth personau, se definís eth personau qu'ei ath servici dera Agéncia e es principis d'accion, e i destaque era atribucion d'autonomia ara Agéncia entà aprovar era sua aufèrta publica d'aucupacion e entà amiar a tèrme e resòlver es procèssi selectius.
Eth capítol IV, relatiu ath regim economic de contractacion e patrimoniau, maugrat que seguís er esquèma abituau entad aguest tipe d'ens, regule, coma nauetat mès destacabla, era possibilitat qu'era Agéncia pogue assignar-se, coma recors economic, un percentatge dera recaptacion que derive des sòns actes de liquidacion e de gestion recaptatòria cossent damb un calcul que cau determinar per reglament.
En çò que hè ath capítol V, sus eth contròtle financèr, se manten era atribucion ara Inspeccion de Servicis dera Agéncia dera supervision deth foncionament intèrn, sense prejudici, en çò que tanh ar encastre financèr, des foncions que corresponen ara Intervencion Generau.
Eth capítol VI regule, coma nauetat, era collaboracion damb tresaus en matèria tributària en tèrmes e es condicions establides pera normativa aplicabla ara Administracion dera Generalitat, e tanben damb d'autes administracions publiques, damb respècte vèrs era normativa aplicabla de proteccion de dades de caractèr personau.
Eth capítol VII regule es còssi tributaris d'adscripcion exclusiva ara Agéncia Tributària de Catalonha e es sitèmes entà accedir-i.
Fin finau, eth capítol VIII includís diuèrses disposicions comunes relatives as còssi tributaris dera Agéncia Tributària de Catalonha.
D'entre es disposicions addicionaus, cau destacar era tresau, en qué s'establissen es obligacions d’informacion generau ara Agéncia entà que pogue amiar a tèrme es foncions assignades damb mès eficacitat; era cincau, per miei dera quau se cree eth Còs Superior de Tecnics Tributaris dera Generalitat de Catalonha, e era dotzau, en qué s'establís er estudi, per part deth Govèrn, dera creacion des estructures corporatives de besonh en encastre dera avaloracion d'immòbles.
Era disposicion transitòria prumèra regule eth transit dera situacion actuau ara situacion naua qu'establís eth libre dusau en çò que hè as còssi tributaris.
IV. Era Junta de Tributs de Catalonha
Era regulacion dera Junta de Tributs de Catalonha se tròbe en títol II deth libre dusau deth Còdi.
Era Junta de Tributs de Catalonha substituís era Junta de Finances, actuau tribunau economicoadministratiu dera Generalitat creat per Decret 73/2003, deth 18 de març, de creacion dera Junta de Finances, substituït posteriorament peth Decret 158/2007, deth 24 de junhsèga, de regulacion dera Junta de Finances. 
Era configuracion dera Junta de Tributs de Catalonha aubedís ath besonh d'atribuïr a un organ especializat eth coneishement e era resolucion des reclamacions e es recorsi que s'interpausen en çò que hè ara aplicacion des tributs, era imposicion de sancions tributàries e era recaptacion de d'auti ingrèssi de dret public dera Generalitat e des entitats de dret public restacades ad aguesta o que ne depenen, coma esturment entà facilitar era defensa des drets des ciutadans de Catalonha, per miei d'un procediment gratuït, accessible e agil que permete revisar era legalitat des actes en aguesta matèria sense auer d'anar dirèctament ara via judiciau, mès lenta e costosa. En aguest sens, ei preferible d'incorporar mecanismes de mediacion e arbitratge prealables ara via economicoadministrativa e ara via contenciosa.
Era composicion e eth foncionament dera Junta de Tributs a de garantir era competéncia tecnica, era celeritat, era independéncia foncionau e era imparcialitat, e tanben era dedicacion exclusiva des sòns membres.
Entara obtencion d'aguesti objectius se configure coma un organ collegiau, que resòlv conformament a dret e en unica instància.
Se tracte d'un organ format per trabalhadors publics d'acreditada experiéncia e formacion ena matèria e per personau academic des universitats de solvabilitat reconeishuda en estudi deth dret tributari.
Era participacion, tanben, d'especialistes en matèria tributària provenenti d'encastres diferents ath dera Administracion tributària enfortís aguest organisme e n'incremente era independéncia.
Aguest títol s'estructure en quate capítols, mejançant es quaus, e de manèra sintetica, se regulen es aspèctes basics dera Junta de Tributs.
Eth capítol I conten es disposicions generaus, per miei des quaus se regule era natura dera Junta de Tributs, es principis que ne regissen era accion, eth caractèr vinculant des critèris qu'establisque entà d’auti organs dera Generaliat e es foncions que li corresponen.
Se preten garantir era transparéncia d'aguest organisme en tot hèr a conéisher, damb caractèr permanent e actualizat, mejançant era publicacion, es resolucions de mès transcendéncia e repercussion, e en tot informar era ciutadania e era Administracion dera fixacion de critèris. D'aguesta manèra, era Junta de Tributs ven ua pèça clau ara ora de redusir era litigiositat e afavorir, ath madeish temps, eth compliment volontari des obligacions fiscaus.
Damb era naua regulacion d'aguest organ se preten potenciar era via economicoadministrativa, que, fin finau, favorís fondamentaument es ciutadans economicament mès desfavoridi, pr'amor que es còsti que compòrte eth recors contenciós administratiu les dissuadís, en fòrça casi, d'accedir ad aguesta via. D’un aute costat, a de perméter redusir conflictes ena via contenciosa administrativa, damb eth conseqüent aleugeriment dera carga de trabalh a qué son sosmetudi es organs d'aguesta jurisdiccion.
Ara seguida, s'enumèren es recorsi e es reclamacions era resolucion des quaus ei competéncia dera Junta, e se sage de recuelher-les de manèra mès clara, ordenada e simpla qu'ena normativa anteriora.
En capítol II s'establís era composicion dera Junta de Tributs, e tanben eth regim d'incompatibilitats des sòns membres, a fin de garantir era independéncia, era imparcialitat e era objectivitat enes prètzhèts qu’an encomanadi.
S'establís qu'era Junta de Tributs pòt resòlver en Plen e sales de resolucion, en tot considerar qu'es organs collegiadi son mès garantistes, se plan se ten en compde era possibilitat d'atribuïr competéncies d'accions resolutives unipersonaus as membres dera Junta ena resolucion d'inadmissibilitats o ahèrs incidentaus o en archivament d'accions en cas de caducitat, renóncia, desistiment o satisfaccion extraprocessau, damb era fin d'agilizar era resolucion des reclamacions economicoadministratives e en tot préner coma basa era normativa reguladora dera Junta de Finances en vigor enquia ara.
Tanben se manten, en çò qu'ei fondamentau, eth regim juridic en vigor en çò que hè ath foncionament der organ collegiat e es foncions que corresponen ath president, ath vicepresident, as presidents de sala, as vocaus e ath secretari.
S'introdusís era possibilitat qu'era Junta de Tributs, coma miei excepcionau de pròva, pogue demanar jutjament d'expèrts especializadi, que li provedisquen es coneishements scientifics o tecnics en matèries non juridiques de besonh entà avalorar hèts o circonstàncies relatius as ahèrs que cau considerar ena resolucion qu'age d'adoptar.
Era independéncia d'aguesti expèrts, qu'an de procedir des collègis o es associacions professionaus competentes o, s'ei eth cas, dera universitat, en foncion dera matèria qu'a de tractar eth jutjament, permeterà ara Junta de Tributs obtier es elements de judici imprescindibles sus era basa d'un informe imparciau.
Damb eth foment d'ua major e melhora utilizacion des mieis electronics en totes es fases des procediments, era Junta de Tributs perseguís dar facilitats as ciutadans ara ora de tramitar es reclamacions e es recorsi.
Eth capítol III manten eth recors extraordinari entara unificacion de critèri, que pòden interpausar es organs de direccion des departaments e des entitats de dret public restacades ad aguesti o que ne depenen, competents ena matèria, contra es resolucions dictades pes diuèrsi organs dera Junta de Tributs. Eth Plen dera Junta ei competent entà resòlver aguest recors extraordinari per miei de resolucions en qué s'establissen es critèris que cau aplicar de manèra vinculanta, autant entara Junta coma entara rèsta dera Administracion, e que s'an de publicar.
S'agranís eth sistèma d'unificacion de critèri, e se poténcie era seguretat juridica, en tot atribuïr ath Plen era competéncia entà dictar resolucions en unificacion de critèri en supòsit que es resolucions dictades per determinat organ dera Junta contenguen critèris diferents des des resolucions dictades per un aute organ o qu'agen especiau transcendéncia, damb efèctes vinculants entàs auti organs dera Junta e entara Administracion tributària e de recaptacion dera Generalitat.
Damb aguesta regulacion, en definitiva, se preten refortilhar era via economicoadministrativa coma procediment de revision dera legalitat des actes dera Administracion tributària quan aguesta ei remetuda en causa pes ciutadans de Catalonha ena fasa prealabla ara via jurisdiccionau, agilizar era tramitacion des recorsi e es reclamacions, redusir era litigiositat tributària e afavorir eth compliment volontari des obligacions fiscaus.
Era disposicion transitòria dusau regule eth transit dera situacion actuau ara situacion naua qu'establís eth libre dusau en çò que hè ara composicion dera Junta de Tributs de Catalonha.
V. Eth Conselh Fiscau de Catalonha
Ena estructura institucionau deth sistèma fiscau de Catalonha cau previer un ens supervisor, coma eth Conselh Fiscau de Catalonha, regulat en títol I deth libre tresau deth Còdi.
Aguest ens a de desvolopar un papèr d'interlocucion permanenta entre es organismes e ens publics qu'intègren eth sector public dera fiscalitat e es entitats e collectius que, ena mesura que representen toti es professionaus que, damb es sòns servicis, ajuden as contribuents a compréner e a complir es normes en qué se regule eth déuer de contribuïr, intègren eth sector privat dera fiscalitat.
Era complexitat tecnica des leis e des reglaments qu'articulen era fiscalitat en un sistèma fiscau modèrn, era dificultat de definir en categories juridiques es hèts d'ua realitat sociau e economica en transformacion constanta e era descubèrta generau des procediments e critèris d'accion qu'apliquen es organismes qu'intègren era Administracion tributària hèn der assessor fiscau eth punt de connexion mès abituau entre es contribuents e es autoritats fiscaus.
Per açò, es collègis professionaus, es associacions e d'auti collectius que les representen constituïssen es interlocutors mès adequadi entà trobar er equilibri de besonh entre era defensa der interès generau e eth respècte as interèssi particulars que, exceptat de situacions fòrça marginaus, a de perméter arténher un nivèu anautit de confidança recipròca qu'ajude a crear era consciéncia fiscau indispensabla entà arténher ua taxa excellenta d'eficiéncia recaptatòria.
Per un aute costat, en un contèxte de besonh de melhorament dera cultura e era consciéncia fiscau der amàs des ciutadans e des empreses e de promocion dera sua adesion ath sistèma fiscau catalan, ei convenient que i age representades en Conselh Fiscau es entitats sociaus de trajectòria reconeishuda en encastre deth foment dera conscienciacion fiscau, dera defensa des contribuents e dera vindicacion des principis fondamentaus dera imposicion, entitats que, es darrèri ans, an hèt aportacions de grana valor entà hèr a conéisher es deficiéncies des sistèmes tributaris e eth besonh d'introdusir-i correccions entà melhorar-les en defensa der interès generau.
Fin finau, cau que tanben intègren eth Conselh Fiscau expèrts de reputacion academica e professionau reconeishuda, pr'amor que i apòrten eth sòn coneishement e lo dòten deth maxim prestigi.
Cossent damb es tendéncies internacionaus mès auançades e es recomanacions dera Organizacion entara Cooperacion e eth Desvolopament Economic e dera Comission Europèa, eth fondament de çò que se coneish coma eth compliment cooperatiu ei er establiment d’esturments e procediments d'interlocucion efectiva entre eth sector public e es ciutadans damb er objectiu de redusir era conflictivitat enes relacions entre era Administracion tributària e eth contribuent.
Aguestes mesures encaishen perfèctament damb eth concèpte de govèrn dubèrt comprenut coma er establiment d'ua relacion e un dialòg permanent e bidireccionau entre es ciutadans e es autoritats publiques ara ora d'establir e aplicar es politiques en un entorn de transparéncia que permete introdusir e desvolopar esturments de participacion efectiva ena prenuda de decisions.
Dera obtencion d'aguesti objectius depen que s'artenhe ua melhora significativa dera percepcion sociau e dera confidança des ciutadans ena Administracion tributària e, ath madeish temps, era consolidacion dera seguretat juridica en encastre dera fiscalitat. Era concurréncia d'aguesti dus factors ei indispensable entà promòir era consciéncia fiscau des contribuents catalans e, donques, entà maximizar era taxa de compliment volontari des obligacions tributàries que permete arténher era eficiéncia deth sistèma fiscau e redusir era diferéncia entre era recaptacion reau e era recaptacion potenciau.
Cossent damb aguestes finalitats, se cree eth Conselh Fiscau de Catalonha, damb caractèr d'organisme damb personalitat juridica pròpria e damb capacitat entà actuar en aspèctes tan fondamentaus coma: contribuïr ara melhora dera qualitat des normes qu’an de regular era fiscalitat en Catalonha, avalorar e difóner es resultats obtengudi pes diferents organismes qu'intègren era Administracion tributària dera Generalitat e participar activament ena definicion des estratègies que cau aplicar entà redusir era fraudaria fiscau e promòir es bones practiques, autant per part des contribuents e collaboradors sociaus coma per part des administracions tributàries.
Eth títol I s’estructure en cinc capítols.
Eth capítol I ei format per cinc articles, damb es quaus se cree eth Conselh Fiscau de Catalonha e se li autrege personalitat juridica pròpria. Atau madeish, li son atribuïdes es sues competéncies e foncions principaus.
Cau destacar era pluralitat de foncions deth Conselh Fiscau de Catalonha, que, se plan actue coma eth mès naut organ consultatiu e d'assessorament en matèria de fiscalitat, tanben recep competéncies entara avaloracion e era supervision des resultats obtengudi pes diferents organismes integrants dera Administracion tributària dera Generalitat e es foncions pròpries der organisme public de participacion des professionaus ena orientacion deth sistèma fiscau, e tanben era recepcion, e era resolucion, s'ei eth cas, des quèishes e es suggeriments des contribuents, per miei dera Comission de Proteccion des Drets deth Contribuent, e eth prononciament enes casi en qué s'age pogut produsir un abús de dret entà obtier avantatges fiscaus, per miei dera Comission Tecnica Consultativa.
Aguesta configuracion respon ara volontat d'introdusir a Catalonha eth modèl d'estructura institucionau caracteristic des sistèmes fiscaus mès auançadi, enes quaus se cerque un equilibri entre es decisions a cuert termini qu'an de préner es administracions tributàries responsables dera gestion deth sistèma, particularament es qu'exercissen es foncions d'aplicacion des tributs, e er establiment d'ua estratègia a mejan e long termini que permete arténher un foncionament fluïd deth sistèma fiscau, en qué es professionaus der assessorament fiscau poguen participar ena definicion e eth desplegament des bases d'aguest sistèma en Catalonha.
Eth capítol II se dedique ara estructura organica e ara composicion deth Conselh Fiscau de Catalonha. En çò que hè ath contengut, cau destacar qu'era condicion de membre deth Conselh non s'atribuís a ua persona, mès correspon exclusivament as entitats (publiques o privades) que, en cada moment, configuren çò que se poderie nomentar «er encastre fiscau» de Catalonha.
En aguest sens, eth Conselh Fiscau a d'èster eth punt d'amassada entre es entitats e es organismes qu'intègren era Administracion tributària dera Generalitat e es entitats, es organismes o es associacions que representen es diuèrsi collectius professionaus que se dediquen ar assessorament fiscau en Catalonha.
Eth capítol III regule eth regim de foncionament e es organs deth Conselh, que son eth director, eth comitat de direccion, era Comission de Proteccion des Drets deth Contribuent e era Comission Tecnica Consultativa.
Eth capítol IV determine es recorsi economics, eth pressupòst, eth patrimòni e eth regim compdable e de fiscalizacion deth Conselh. Atau madeish, regule eth regim contractuau e deth personau que i prèste servicis. Fin finau, establís eth regim juridic des actes dictadi pes organs deth Conselh, e tanben era obligacion d'elaborar ua memòria annau e, en vertut deth principi de transparéncia qu'a de regnar en tota era Administracion catalana, de facilitar as ciutadans eth coneishement des consultes, es informes, es estudis e es jutjaments elaboradi peth Conselh, en tot respectar era proteccion des dades des contribuents.
Fin finau, eth capítol V desvolòpe eth regim de relacions institucionaus deth Conselh e era sua capacitat entà signar convènis de collaboracion per miei de quinsevolh formula juridica admetuda en dret.
En çò que hè ad aguest títol, eth libre tresau incorpòre dus disposicions addicionaus. Era prumèra cree e establís es elements principaus deth Registre d'assessors fiscaus, qu'a d'èster gestionat peth Conselh Fiscau de Catalonha. Era dusau s'encuede de fixar eth contengut essenciau der estatut de regim intèrn deth Conselh Fiscau de Catalonha.
VI. Er Institut de Recèrca Fiscau e Estudis Tributaris de Catalonha
Era constatacion dera complexitat der estudi dera isènda publica a portat ara majoria de païsi capdauantèrs deth mon a crear centres de coneishement en qué, amassa damb era recèrca en cadua des disciplines scientifiques qu'investiguen es diuèrsi versants dera activitat financèra publica, s'encueden dera formacion e era qualificacion professionau des recorsi umans ath servici dera administracion qu'amie a tèrme aguestes foncions.
Damb aguesta fin se cree er Institut de Recèrca Fiscau e Estudis Tributaris de Catalonha, regulat peth títol II deth libre tresau deth Còdi.
Des dera perspectiva dera recèrca scientifica en encastre dera fiscalitat, er Institut a coma objectiu estrategic convertir-se en punt d'amassada e debat entre es administracions tributàries e es centres de coneishement e recèrca juridica e economica de Catalonha, en tot promòir era elaboracion d'estudis en matèria fiscau, en tot publicar es estadistiques de resultats e objectius, en tot establir programes de collaboracion damb es administracions de d'auti païsi e, çò qu'ei mès important, en tot generar e promòir era innovacion tecnica que permeten eth melhorament constant deth sistèma fiscau de Catalonha. Atau madeish, er Institut s'a d'erigir en un centre de referéncia en coneishement dera fiscalitat internacionau, entà facilitar eth creishement e era internacionalizacion dera economia catalana.
Er estudi e era recèrca en matèria d’isènda publica, coma ua des finalitats fondamentaus der Institut, determine qu’era activitat d'aguest centre se projècte tanben en estudi des aspèctes economics e juridics dera despena publica.
Des d'ua auta perspectiva, er Institut de Recèrca Fiscau e Estudis Tributaris de Catalonha ei cridat a èster er organisme public responsable dera formacion tecnica especializada e era actualizacion des coneishements deth personau assignat as foncions d'aplicacion des tributs. D'aguesta manèra, se garantirà un nivèu formatiu similar en toti es organismes e ens publics qu'intègren era Administracion tributària dera Generalitat. En aguest encastre, cau destacar tanben es foncions der Institut mejançant era participacion enes corresponents procèssi de seleccion deth personau destinat a exercir aguestes foncions.
Fin finau, d'acòrd damb es corrents mès innovadors en coneishement scientific e era recèrca academica en encastre internacionau, correspon ar Institut estudiar es modèls de gestion e prepausar era execucion des melhores practiques de gestion des sistèmes fiscaus.
Eth capítol I, dedicat as disposicions generaus, establís era natura juridica e es fins essenciaus der Institut e en definís es foncions principaus.
Eth capítol II, dedicat ara organizacion, regule era estructura organica der Institut e eth regim juridic aplicable as persones que ne formen part. En aguest sens, destaque era composicion plurau deth Conselh Rector, damb representacion des diuèrsi sectors qu'intègren eth mon dera fiscalitat: Administracion tributària, professionaus e academics, qu'a de perméter ua interlocucion permanenta entre er encastre academic, es autoritats fiscaus e es professionaus. Era estructura der Institut se complète damb eth Comitat Scientific, configurat coma un organ collegiat de caractèr consultatiu integrat per expèrts academics de prestigi reconeishut e qu'a coma finalitats proporcionar orientacion estrategica ar Institut e establir critèris entà garantir era qualitat des activitats formatives e de recèrca.
Eth capítol III, dedicat ath regim de foncionament, regule es aspèctes operatius der Institut.
Fin finau, eth capítol IV, dedicat ara collaboracion e es relacions institucionaus, detalhe es esturments qu'er Institut a a disposicion entà arténher era maxima projeccion des resultats obtengudi ena gestion deth coneishement acumulat en cadua des matèries en qué se li autregen competéncies.
VII. Disposicion derogatòria e disposicions finaus
Era Lei conten ua disposicion derogatòria e tres disposicions finaus qu'establissen eth desplegament normatiu, es modificacions pressupostàries e era entrada en vigor.
Article 1. Objècte
Er objècte d'aguesta lei ei establir era estructura deth Còdi tributari de Catalonha e aprovar-ne es libres prumèr, dusau e tresau.
Article 2. Estructura deth Còdi
1. Eth Còdi tributari de Catalonha s'estructure en libres, relatius as disposicions generaus deth sistèma tributari, era Administracion tributària dera Generalitat e es impòsti, es taxes e es auti tributs aplicadi pera Generalitat.
2. Es libres que compausen eth Còdi tributari de Catalonha se dividissen en títols, e es títols en capítols. Opcionaument, es articles laguens de cada capítol se pòden agropar en seccions e subseccions.	
Article 3. Numeracion des articles
Es articles deth Còdi tributari pòrten dus numèros separadi per un junhent, exceptat des disposicions addicionaus, transitòries e finaus. Eth prumèr numèro ei format per tres chifres, qu'indiquen respectivament eth libre, eth títol e eth capítol. Eth dusau numèro correspon ara numeracion contunhada que, en tot començar per 1, s'atribuís a cada article laguens de cada capítol.
Article 4. Tramitacion
1. Eth Còdi tributari de Catalonha s'elabòre en forma de còdi dubèrt, mejançant era aprobacion per lei des diuèrsi libres que l'intègren.
2. Es leis qu'apròven o modifiquen normes tributàries de Catalonha s'an d'integrar en bèth un des libres deth Còdi tributari de Catalonha o, s’escatz, an de crear-ne de naui, damb era fin de mantier codificada e actualizada era legislacion fiscau e tributària de Catalonha.
3. Es leis qu'afècten disposicions deth Còdi tributari an de contier de manèra exprèssa es modificacions d'addicion, supression o naua redaccion que compòrten.
4. Es leis que modifiquen disposicions deth Còdi tributari an de contier ua disposicion finau pera quau s'autorize ath Govèrn entà rehóner eth tèxte per miei d'un decret legislatiu.
Article 5. Aprobacion des libres prumèr, dusau e tresau
S'apròven es libres prumèr, dusau e tresau deth Còdi tributari de Catalonha.
Disposicion derogatòria
1. Se derògue era Lei 7/2007, deth 17 de junhsèga, dera Agéncia Tributària de Catalonha.
2. Se derògue eth Decret 158/2007, deth 24 de junhsèga, de regulacion dera Junta de Finances dera Generalitat de Catalonha.
3. Se derògue era disposicion addicionau prumèra dera Lei 3/2015, der 11 de març, de mesures fiscaus, financères e administratives, e eth Decret 162/2010, deth 9 de noveme, peth quau se regule eth Burèu deth Contribuent.
4. Rèste derogada quinsevolh auta disposicion de reng  parièr o inferior que sigue contrària o resulte incompatibla damb çò que dispòse aguesta lei.
Disposicions finaus
Disposicion finau prumèra. Desplegament normatiu
1. Eth Govèrn a de dictar es disposicions pertinentes entà desplegar e aplicar aguesta lei.
2. Se faculte ath president deth Conselh Fiscau de Catalonha pr'amor que dicte es normes de desvolopament organizatiu e estructurau relatives ath foncionament e ath compliment des foncions corresponentes ath Conselh Fiscau de Catalonha.
Disposicion finau dusau. Modificacions e abilitacions pressupostàries
1. Eth departament competent en matèria pressupostària a de hèr es modificacions pressupostàries que siguen pertinents entà complir çò qu'establís aguesta lei.
2. Es precèptes que poguen comportar despenes damb cargue as pressupòsti dera Generalitat produsissen efèctes a compdar dera entrada en vigor dera Lei de pressupòsti corresponenta ar exercici pressupostari immediatament posterior ara entrada en vigor d'aguesta lei.
Disposicion finau tresau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.
Còdi tributari de Catalonha
Libre prumèr. Disposicions generaus deth sistèma tributari de Catalonha
Títol I. Disposicions preliminares i generaus deth sistèma tributari de Catalonha
Article 111-1. Objècte e ambit d’aplicacion deth Còdi
1. Eth Còdi tributari de Catalonha establís es principis generaus deth sistèma tributari de Catalonha e regule:
a) Es organismes e es ens que conformen era Administracion tributària dera Generalitat.
b) Es relacions juridiques entre era Administracion tributària dera Generalitat e es subjèctes titulars de drets e obligacions qu'emanen d'aguest còdi.
c) Eth regim juridic des tributs dera Generalitat.
2. Demoren dehòra der objècte deth Còdi tributari de Catalonha es tributs locaus e es administracions encargades d'aplicar-les, sense prejudici dera collaboracion des adminstracions locaus damb era Administracion tributària dera Generalitat.
Article 111-2. Encastre subjectiu
Eth Còdi tributari de Catalonha ei aplicable as persones fisiques e juridiques e as entitats sense personalitat juridica as quaus era normativa tributària aprovada peth Parlament e desplegada peth Govèrn exigís eth compliment d'obligacions tributàries o reconeish er exercici de drets en encastre tributari, e tanben ad aqueres as quaus era Administracion tributària dera Generalitat dirigís eth procediment de recaptacion en periòde executiu regulat pera normativa tributària damb era fin de hèr efectiu eth pagament de quinsevolh recors de dret public.
Article 111-3. Principis fondamentaus deth sistèma impositiu catalan
Es principis fondamentaus deth sistèma impositiu catalan son es de generalitat, sufisença, justícia, egalitat, capacitat contributiva, progressivitat, equitat, non-confiscatorietat e simplicitat.
Article 111-4. Resèrva de lei
1. Es tributs dera Generalitat se creen per lei.
2. S'an de predeterminar o delimitar per lei es elements essenciaus des tributs, entenudi coma es elements que les identifiquen e es relatius ara sua quantificacion.
3. Era lei establís era obligacion tributària e ne fixe eth contengut, que s'a d'ajustar as principis materiaus de justícia tributària.
4. Se regulen per lei es procediments tributaris, eth procediment sancionador tributari e es procediments de revision administrativa d'actes tributaris, sense prejudici deth sòn desvolopament per via reglamenària. Tanben se regulen per lei es procediments entà previer o resòlver es conflictes o controvèrsies tributaris sorgidi en desvolopament d'un procediment d'aplicacion des tributs o sancionador e abans dera finalizacion d'aguesti, en marc deth respècte ath principi de non disponibilitat deth crèdit tributari e ara rèsta de principis deth dret tibutari.
5. Eth contribuent a de poder conéisher damb precision sufisenta, mejançant era lei, era artenhuda des sues obligacions fiscaus.
6. S'a d'establir per lei era creacion des ens damb personalitat juridica pròpria que conformen era Administracion tributària dera Generalitat.
Article 111-5. Capacitat entà exigir tributs
Era Generalitat pòt exigir es sòns tributs cossent damb çò qu'establissen era Constitucion e es leis.
Article 111-6. Terminis e calcul des terminis
1. Eth Còdi tributari de Catalonha, sense prejudici de çò qu'establisquen es leis des procediments tributaris e dera aplicacion supletòria d'aqueres que regulen eth procediment administratiu, establís:
a) Eth principi d'unificacion de terminis des procediments tributaris. 
b) Es terminis de prescripcion e caducitat, es causes d'interrupcion deth còmput de terminis de prescripcion e es terminis de suspension e caducitat des procediments tributaris.
2. Era Administracion tributària a de publicar ena sua seu electronica era relacion des procediments tributaris, damb era indicacion des terminis maxims de durada d'aguesti e des efèctes que produsís eth silenci administratiu.
Article 111-7. Encastre temporau des normes tributàries
1. Es normes tributàries entren en vigor ath cap de vint dies naturaus des dera sua publicacion oficiau, se non s'i dispòse un termini diferent, e s'apliquen per un termini indefinit, exceptat que se fixe un periòde determinat de vigéncia.
2. Es normes tributàries s'apliquen as tributs sense periòde impositiu determinat que se meriten a compdar dera sua entrada en vigor. En çò que hè as tributs damb un periòde impositiu determinat, s'apliquen a compdar deth prumèr periòde impositiu que s'inície a compdar d'aqueth moment.
3. Es normes tributàries non an efècte retroactiu, exceptat que se dispòse eth contrari. Maugrat açò, es normes que regulen es infraccions e sancions tributàries e es recargues an efèctes retroactius damb relacion as actes que non siguen fèrms quan era sua aplicacion resulte mès favorabla entar interessat.
Article 111-8. Interpretacion
1. Es normes tributàries s'interpreten segons eth sentit pròpri des tèrmes que se i empleguen, cossent damb eth contèxte, era evolucion legislativa e era realitat sociau e economica deth temps en qué s'an d'aplicar, en tot atier principaument eth sòn esperit e fin.
2. Se proïbís emplegar era analogia entà esténer ath delà des sòns tèrmes estrictes er encastre deth hèt impausable des tributs e es des exempcions e es auti beneficis fiscaus.
3. Era Administracion tributària dera Generalitat a d'aplicar es normes tributàries cossent damb era doctrina establida pes organs economicoadministratius competents e era jurisprudéncia des tribunaus.
4. Es disposicions interpretatives vinculen a toti es organs dera Administracion tributària dera Generalitat encargadi d'aplicar es tributs.
5. En cas de modificacion d'ua disposicion, eth nau critèri interpretatiu non ei aplicable as situacions produsides pendent era vigéncia der anterior, exceptat de prevision exprèssa e justificada en sens contrari.
Article 111-9. Codificacion e consolidacion dera legislacion tributària
Es leis e, s’escatz, es reglaments que modifiquen es disposicions establides per aguest còdi an d'indicar era modificacion exprèssament en títol o rubrica, e an d'introdusir-i de manèra exprèssa es modificacions d'addicion, supression o naua redaccion que compòrten.
Article 111-10. Identificacion exprèssa des modificacions des normes tributàries
Es leis e es reglaments qu'apròven o modifiquen normes tributàries an d'indicà'c exprèssament en títol o rubrica, e an de contier ua relacion complèta des normes que deròguen e era naua redaccion des que modifiquen.
Títol II. Disposicions generaus sus era Administracion tributària dera Generalitat
Capítol I. Objècte, encastre e estructura
Article 121-1. Objècte
Aguest títol establís es objectius, era estructura e es principis e disposicions generaus dera accion des organismes que formen era Administracion tributària dera Generalitat.
Article 121-2. Encastre
1. As efèctes de çò qu'establís aguest còdi, era Administracion tributària dera Generalitat ei integrada pes organs e es entitats de dret public dera Generalitat qu'exercissen foncions tributàries o restacades damb era matèria tributària, enes diuèrsi encastres dera aplicacion des tributs, der exercici dera potestat sancionadora tributària, dera revision des actes administratius tributaris o de recaptacion, dera interpretacion dera normativa tributària, dera consultoria tributària, dera avaloracion e era supervision des accions tributàries e dera recèrca e er estudi en matèria d’isènda publica, dret tributari e gestion des sistèmes fiscaus.
2. Era Administracion tributària dera Generalitat e es administracions locaus de Catalonha an de mantier ues relacions de collaboracion adequades entà hèr pleament efectives es missions respectives, damb plen respècte ara autonomia locau.
Article 121-3. Exercici des competéncies tributàries e des foncions de recaptacion de recorsi de dret public
1. Era Generalitat exercís es competéncies en matèria tributària e es foncions de recaptacion de recorsi de dret public damb era artenhuda e enes tèrmes qu'establís era normativa aplicabla segons eth sòn sistèma de hònts.
2. Cau regular per miei d'ua disposicion de caractèr generau quin ei er organ dera Administracion tributària dera Generalitat qu'exercís era competéncia territoriau en cada cas.
3. Era isènda dera Generalitat dispòse d'un sistèma pròpri de recaptacion entà crubar es tributs e es recorsi de dret public, en quau participen es entitats de crèdit e es de provision de servicis de pagament qu'an estat reconeishudes coma collaboradores ena recaptacion.
Article 121-4. Objectius dera Administracion tributària
Era Administracion tributària dera Generalitat ei ua administracion ath servici des ciutadans qu'a es objectius fondamentaus següents:
a) Promòir ua major cultura fiscau entre es ciutadans, de manèra que se hèsque evident eth besonh des tributs entà corbir eth finançament dera despena dera Generalitat e era consciéncia ciutadana entà complir adequadament es responsabilitats fiscaus.
b) Aufrir un servici de qualitat que permete aumentar eth nivèu de compliment volontari des obligacions fiscaus, en tot facilitar as ciutadans e as entitats publiques e privades aguest compliment e er ingrès des tributs damb eth minim còst de gestion posssible.
c) Recaptar, segons es competéncies conferides pes leis, es recorsi de dret public qu'an de perméter finançar es despenes dera Generalitat, damb er usatge, quan calgue, des mieis coercitius qu'establís era lei contra es subjèctes que practiquen era elusion o era evasion en çò que hè as sues obligacions fiscaus.
d) Hèr qu'era contribucion der amàs des subjèctes tributaris dera comunautat se correspone damb era proposicion de contribucion qu'establís era politica fiscau ratificada per miei deth procès democratic de decision politica, e lutar, en conseqüéncia, contra era evasion e era elusion fiscaus e arténher que çò que s'a definit ena politica tributària e s'a establit per miei des critèris d'atribucion d'obligacions fiscaus ei, efectivament, çò que fin finau complissen es subjèctes tributaris.
Article 121-5. Estructura dera Administracion tributària dera Generalitat
1. Era Administracion tributària dera Generalitat ei integrada per:
a) Era Agéncia Tributària de Catalonha.
b) Era Junta de Tributs de Catalonha.
c) Eth Conselh Fiscau de Catalonha.
d) Er Institut de Recèrca Fiscau e Estudis Tributaris de Catalonha.
2. Tanben forme part dera estructura dera Administracion tributària dera Generalitat er organ competent en matèria de tributs integrat ena estructura organica deth departament competent en matèria d’isènda.
3. Se pòt determinar per lei que d’auti organimes o entitats s'intègren ara Administracion tributària dera Generalitat.
Capítol II. Accion dera Administracion tributària dera Generalitat
Article 122-1. Principis generaus d'accion
Era accion dera Administracion tributària dera Generalitat se base ena confidança e era cooperacion damb er amàs de ciutadans e entitats de Catalonha e s'inspire enes principis següents:
a) Era vocacion de servici vèrs es ciutadans se concrète ena informacion, era assisténcia e era facilitacion dera comprenença e eth compliment des obligacions fiscaus. Se garantís era aplicacion deth sistèma tributari de manèra inclusiva e se met er enfasi ena importància dera professionalitat, era qualitat, era transparéncia, era rigor, era equitat, era etica e era solidaritat en compliment fiscau.
b) Eth melhorament dera cultura e era consiéncia fiscau der amàs des ciutadans e des empreses, deth finançament dera despena e era inversion publiques segons es capacitats economiques, era correccion des inegalitats ena distribucion dera renda e un usatge adequat, per part dera Administracion publica, des ingrèssi tributaris que recapte, e tanben era facilitacion e eth foment deth compliment volontari des obligacions tributàries.
c) Er esfòrç permanent entà complir eth déuer d'arténher era observança esctricta e generau der ordenament tributari e, donques, era luta contra era evasion e era elusion fiscaus, damb er usatge d'un sistèma d'inspeccion e contròtle tributari just e eficient e d'un sistèma sancionador que desencoratge es comportaments en fraudaria.
d) Eth respècte as drets e es garantides deth contribuent e er assegurament d'ua accion respectuosa damb er contribuent e d'un tracte just, que promòiguen era confidança des ciutadans vèrs eth sistèma fiscau.
e) Era garantida des principis de seguretat juridica, bona fe e confidança legitima ena Administracion, especiaument deuant des cambis de critèris interpretatius ena aplicacion des tributs.
f) Era garantida d'ua atencion e resolucion adequada e agila des consultes, es quèishes, es recorsi e es reclamacions des usatgèrs deth sistèma fiscau.
g) Era conscienciacion ar amàs dera societat dera importància de pagar es impòsti, damb era intencion de melhorar era cultura e era consciéncia fiscau der amàs dera ciutadania e des empreses.
h) Era promocion de bones practiques ena relacion entre era Administracion tributària, es contribuents e er amàs d'operators deth sistèma tributari.
i) Era assompcion dera cultura dera qualitat e dera innovacion ena prestacion deth servici public.
j) Era transparéncia e era rendicion de compdes ar amàs dera societat damb relacion ara aplicacion des tributs e ar usatge public des recorsi artenhudi per miei dera contribucion fiscau.
Article 122-2. Déuers e obligacions
Era Administracion tributària dera Generalitat ei subjècta as déuers e es obligacions especifics següents:
a) Amiar a tèrme eres sues accions dera manèra mens costosa possibla entath ciutadan, cossent damb es disposicions legaus e reglamentàries que corresponen.
b) Informar as persones e as entitats sus es sòns drets e obligacions tributàries en Catalonha e facilitar-les-ne er exercici e eth compliment mejançant ua atencion e ua assisténcia adequades damb es mieis e mecanismes pròpris adequadi.
c) Facilitar eth desvolopament des procediments tributaris, especiaument eth tramit d'audiéncia e era presentacion d'allegacions e recorsi.
d) Complir damb diligéncia es obligacions de contengut economic establides pera lei. An aguesta natura era obligacion de realizar es devolucions derivades dera normativa de cada tribut, es devolucions d'ingrèssi indegudi e es remborsaments des còsti des garantides, e era de satisfèr es interèssi de demora corresponents.
e) Resòlver exprèssament toti es ahèrs que sorgisquen enes procediments tributaris, e motivar es actes administratius que dicte, damb ua referéncia sufisenta e clara as hèts e as fondaments de dret.
f) Resòlver es procediments tributaris enes terminis establidi e assumir es conseqüéncies derivades der incompliment d'aguesti terminis, cossent damb çò qu'establisque era normativa tributària.
g) Remborsar, damb era acreditacion prealabla deth sòn impòrt, eth còst des garantides aportades entà suspéner era execucion d'un acte o entà ajornar o fraccionar eth pagament d'un deute s'er acte o eth deute nomentat ei declarat improcedent per resolucion administrativa o senténcia fèrma. Quan er acte o eth deute se declaren parciaument improcedents, eth remborsament a d'arténher era part corresponenta deth còst des garantides. Damb eth remborsament des còsti des garantides, era Administracion tributària dera Generalitat a de pagar er interès legau vigent ath long deth periòde en qué se merite sense besonh qu'er obligat tributari ac sollicite.
h) Informar as persones e entitats qu'ac demanen sus er estat de tramitacion des procediments en qué siguen part.
i) Certificar e liurar còpia des declaracions presentades per persones e entitats, e liurar ua còpia sagerada des documents que li siguen presentadi, tostemp que s'apòrten amassa damb es originaus pr'amor que siguen acaradi. Atau madeish, a de retornar es originaus d'aguesti documents en cas que non agen de constar en expedient administratiu.
j) Non exigir era aportacion de documents ja presentadi per persones e entitats e que siguen en poder der organ o entitat de dret public actuant. Maugrat açò, entà facilitar era tramitacion, er organ administratiu pòt demanar ar interessat qu'indique era data e eth procediment en qué les presentèc.
k) Sauvar resèrva, enes tèrmes establidi legaument, des dades, es informes o es antecedents qu'age obtengut, que sonque pòden èster utilizadi entà aplicar es tributs o es recorsi era gestion des quaus age encomanada e entà imposar sancions, sense que poguen èster liuradi o comunicadi a tresaus, exceptat enes supòsits qu'establissen es leis.
l) Contestar, enes tèrmes especificadi enes leis, es consultes que formulen es persones e es entitats e que complisquen es requisits establidi legaument. Cau determinar per lei quines son es consultes que s'an de respóner per escrit e es conseqüéncies dera manca de responsa en termini establit.
m) Aplicar es critèris contengudi enes responses a consultes tributàries escrites emeses pes organs o organismes qu'agen atribuïda era competéncia interpretativa, tostemp qu'eth supòsit de hèt sigue assimilable.
n) Informar, a sollicitud der interessat e en çò que hè as tributs era gestion des quaus li correspone, sus era valor a efèctes fiscaus des bens immòbles que, plaçadi en territòri de Catalonha, agen d'èster objècte d'aqueriment o transmission.
o) Abilitar ath contribuent, damb es degudes cautèles de confidencialitat, er accès as dades fiscaus pròpries actualizades de qué dispòse.
Article 122-3. Potestats
1. Era Administracion tributària dera Generalitat, en encastre des tributs que gestione e des recorsi de dret public que recapte, cossent damb era normativa aplicabla e damb subjeccion as procediments tributaris establidi, pòt amiar a tèrme es accions següentes:
a) Era verificacion e era investigacion de toti es elements o circonstàncies determinanti dera obligacion tributària entà garantir eth compliment corrècte des normes que li son aplicables.
b) Era gestion recaptatòria en periòde executiu des recorsi de dret public de titularitat dera Generalitat e, se li a estat atribuïda aguesta foncion, des de titularitat de d'autes administracions publiques catalanes.
c) Es accions de collaboracion en vertut des normes sus assisténcia mutuau que siguen aplicables.
d) Er exercici dera potestat sancionadora en matèria tributària.
e) Era revision en via administrativa, mejançant es procediments establidi legaument, des actes e accions d'aplicacion des tributs, de recaptacion d'ingrèssi de dret public e d'imposicion de sancions tributàries.
2. Era Administracion tributària dera Generalitat pòt hèr usatge de totes es facultats e prerrogatives entath crubament des tributs que li autrege era normativa tributària quan amie a tèrme, ara empara dera abilitacion legau corresponenta o en vertut de delegacion de competéncies o sollicitud de collaboracion, es accions deth procediment de recaptacion destinades ath crubament des ingrèssi de dret public non tributaris.
3. As efèctes dera artenhuda dera collaboracion de d'autes administracions damb era Administracion tributària dera Generalitat tedenta ara satisfaccion des recorsi de dret public, eth compliment des obligacions derivades dera exaccion des recorsi de dret public non tributaris se compare ath compliment des obligacions tributàries.
Article 122-4. Facultat de qualificacion
1. Era Administracion tributària, en desvolopament des foncions de verificacion o investigacion, a de qualificar es hèts, actes o negòcis hèti per obligat tributari cossent damb era natura juridica deth hèt, acte o negòci hèt damb independéncia dera forma o era denominacion utilizades pes parts entà qualificar-lo.
2. Er exercici dera facultat de qualificacion a de respectar:
a) Era presompcion de bona fe des contribuents e des obligats tributaris.
b) Eth degut besonh de pròva e de motivacion per part dera Administracion tributària.
c) Es procediments que pertòquen entà determinar es normes, es actes o es negòcis que s'age sajat d'evitar o amagar.
d) Es qualificacions des autes administracions e jurisdiccions de consideracion ena matèria.
e) Era rèsta de critèris que determine era normativa e era jurisprudéncia.
Article 122-5. Facultats entà interpretar
1. En encastre des competéncies dera Generalitat, era persona titulara deth departament competent en matèria d’isènda publica; era Direccion Generau de Tributs o er organ competent en matèria de tributs integrat ena estructura organica deth departament competent en matèria d’isènda, e eth Conselh Fiscau de Catalonha son facultadi, enes tèrmes qu'establís aguest còdi entà cadun d'aguesti organs, entà dictar disposicions interpretatives, esclaridores e explicatives des normes en matèria tributària e eméter jutjaments.
2. Es disposicions interpretatives e explicatives e es jutjaments s'an de publicar en Diari Oficial de la Generalitat de Catalunya. 
3. Es disposicions interpretatives an es efèctes establidi per article 111-8.
Article 122-6. Obtencion e comunicacion de dades damb transcendéncia tributària
Era Administracion tributària dera Generalitat pòt obtier de tresaus dades damb transcendéncia tributària per procediments de captacion d'informacion de caractèr generau o periodic, o de caractèr individuau, cossent damb çò qu'establís aguest còdi, damb era fin d'emplegar-les en exercici des foncions d'aplicacion des tributs o de recaptacion en periòde executiu qu’a atribuïdes per lei.
Article 122-7. Caractèr reglat e recusabilitat des actes
Es actes d'aplicacion des tributs, d'imposicion de sancions tributàries e de revision administrativa dictadi pes organs dera Administracion tributària dera Generalitat an caractèr reglat e son recusables en via administrativa e jurisdiccionau enes tèrmes qu'establissen es leis, sense prejudici des sistèmes alternatius de resolucion de conflictes reguladi pera normativa tributària.
Article 122-8. Usatge de mieis electronics, informatics e telematics
1. Era Administracion tributària dera Generalitat a de promòir er usatge des tecniques e es mieis electronics, informatics e telematics de besonh entath desvolopament dera sua activitat e er exercici des sues competéncies.
2. Es procediments e es accions en qué s'empleguen tecniques e mieis electronics an de garantir era identificacion dera Administracion tributària actuanta e er exercici dera sua competéncia.
3. Era Administracion tributària dera Generalitat pòt produsir actes de tramit o que resòlven procediments de manèra automatizada, quan aguesta sòrta d'accion administrativa sigue prevista reglamentàriament e se complisquen es garantides establides pera lei.
4. Era Administracion tributària dera Generalitat a de méter ara man des persones e entitats es canaus electronics, informatics e telematics pr'amor qu'aguestes se i poguen restacar entà exercir es sòns drets e complir es sues obligacions damb agilitat e comoditat, damb es garantides e es requisits previsti en cada procediment e damb es limitacions establides pera legislacion sus er usatge des mieis electronics en sector public.
Article 122-9. Collaboracion interadministrativa
1. Es relacions des ens e es organismes dera Administracion tributària dera Generalitat damb d'autes administracions publiques se regissen per çò que dispòse aguesta lei e era legislacion sus regim juridic e procediment des administracions publiques de Catalonha.
2. Es ens e es organismes dera Administracion tributària dera Generalitat pòden, per miei d'acòrds, convènis, formules de collaboracion o quinsevolh esturment juridic o organizatiu admetut per ordenament que se considère adequat, establir relacions damb d’autes administracions publiques damb era fin de melhorar eth servici public e de complir es objectius d'interès comun e es foncions tributàries respectives.
3. Es ens e es organismes dera Administracion tributària dera Generalitat pòden constituïr consòrcis, o aderir-se a d'auti ja existents, damb d'autes administracions, organismes o ens publics, o damb entitats privades sense interès lucratiu, qu'agen finalitats d'interès public concorrentes.
4. Es ens e es organismes dera Administracion tributària dera Generalitat pòden delegar es competéncies dera sua titularitat en d'autes administracions o entitats enes tèrmes qu’establissen es leis.
5. Es ens e es organismes dera Administracion tributària dera Generalitat pòden encomanar era realizacion d'activitats de caractèr materiau o tecnic o servicis a d'autes administracions, organismes e ens publics o privadi.
6. Es ens e es organismes dera Administracion tributària dera Generalitat collabòren, per miei des acòrds corresponents, e damb es formules establides pera normativa, ena gestion, era inspeccion e era recaptacion des tributs locaus e ena recaptacion des ingrèssi de dret public des entitats locaus.
Atau madeish, es ens e es organismes dera Administracion tributària dera Generalitat e es entitats locaus se prèsten recipròcament era assisténcia de besonh entà ua major eficiéncia en compliment des missions respectives, e pòden amiar a tèrme plans d'inspeccion conjunts.
7. Es organs dera Generalitat competents pòden amiar a tèrme, damb era sollicitud prealabla deth president dera corporacion locau, es accions pròpries des procediments d'inspeccion e recaptacion executiva dehòra deth territòri dera entitat locau respectiva en çò que hè as ingrèssi deth dret public pròpris d'aguesta.
Article 122-10. Collaboracion damb es agents deth sistèma tributari
1. Es agents deth sistèma tributari, de manèra volontària e per miei d'acòrds o convènis, pòden collaborar damb era Administracion tribuària dera Generalitat entà facilitar eth compliment des obligacions tributàries e previer e evitar era fraudaria fiscau, enes tèrmes e es condicions que determine era normativa tributària. Aguesta collaboracion se pòt esturmentar tanben per miei d’acòrds o convènis dera Administracion tributària dera Generalitat damb d’autes administracions publiques.
2. Se compren per agent deth sistèma tributari, as efèctes de çò qu'establís aguest còdi, quinsevolh entitat privada o institucion o associacion representativa de sectors o interèssi sociaus, laboraus, empresariaus o professionaus susceptibla de participar, per miei dera collaboracion damb era Administracion tributària, ena gestion des tributs, ena informacion e assisténcia as contribuents e, en generau, en foncionament corrècte deth sistèma tributari.
3. Son agents deth sistèma tributari es assessors fiscaus. Se compren per assessor fiscau era persona fisica o juridica, o era entitat, que prèste, de manèra especifica e professionalizada, en çò que hè a accions hètes pera Administracion tributària dera Generalitat, servicis d'assessorament o de consulta fiscau, d'assisténcia ath contribuent ena interpretacion e aplicacion des normes tributàries e de defensa dera sua posicion juridica en quinsevolh sòrta de procediment tributari o reclamacion. 
Es assessors fiscaus se pòden inscríuer en Registre d'assessors fiscaus de Catalonha. S'an de regular per reglament es requisits e eth procediment d'inscripcion en aguest registre e era sua publicacion, e tanben era aprobacion deth còdi de conducta e de bones practiques des assessors fiscaus, basat en principi dera responsabilitat sociau e de corresponsabilitat en compliment des obligacions fiscaus.
Era collaboracion des assessors fiscaus en bon foncionament deth sistèma tributari non ei en detriment deth desplegament dera Agéncia Tributària de Catalonha ne dera dotacion adequada des sòns recorsi entà afrontar es prètzhèts de facilitacion dera comprenença, era gestion e era liquidacion des obligacions fiscaus.
4. Era Administracion tributària dera Generalitat a de méter a disposicion der assessor fiscau enregistrat es esturments adequadi pr'amor que contribuïsque a incrementar eth nivèu de compliment volontari des obligacions fiscaus.
5. Era Administracion tributària dera Generalitat a de promòir sistèmes de collaboracion damb es entitats publiques entà maximizar era eficacitat e era eficiéncia ena gestion recaptatòria e entà facilitar as ciutadans era satisfaccion des sòns deutes tributaris. Damb aguesta fin, e tostemp que sigue justificat per rasons de manca de capacitat dera Administracion tributària, se pòden promòir sistèmes de collaboracion damb entitats privades, damb er acòrd prealable dera Junta de Govèrn dera Agéncia Tributària de Catalonha.
6. Era Administracion tributària dera Generalitat pòt arribar a ua entenuda damb es contribuents que permete determinar drets e obligacions tributàries que se desprenen dera activitat exercida o d'un determinat tipe de transaccions o d'operacions eth regim fiscau des quaus suscite controvèrsies doctrinaus. Eth contribuent a de complir es sues obligacions fiscaus cossent damb çò que s'a convengut ena entenuda.
Libre dusau. Era Agéncia Tributària de Catalonha e era Junta de Tributs de Catalonha
Títol I. Era Agéncia Tributària de Catalonha
Capítol I. Disposicions generaus
Article 211-1. Era Agéncia Tributària de Catalonha
1. Era Agéncia Tributària de Catalonha ei un ens damb personalitat juridica pròpria damb plea capacitat e atribucions entà organizar e exercir es foncions qu’a encomanades.
2. Era Agéncia Tributària de Catalonha actue ajustada ath dret public e se regís per aguesta lei, pes sues normes de desplegament, peth sòn regim interior e, en tot çò que non establissen es disposicions nomentades e que non sigue incompatible damb era presenta lei, pes disposicions reguladores des entitats que conformen eth sector public dera Generalitat.
3. Sense prejudici de çò qu'establís er apartat 1, era Agéncia Tributària de Catalonha se regís, en çò que hè as accions de gestion, liquidacion, recaptacion, inspeccion e d’autes foncions tributàries, en çò qu'establís era normativa tributària e era de procediment administratiu aplicables a Catalonha, e tanben pes sues normes de desplegament.
4. Era Agéncia Tributària de Catalonha a autonomia foncionau, financèra e de gestion e s'adscriu ath departament competent en matèria d’isènda.
Article 211-2. Foncions
1. Corresponen ara Agéncia Tributària de Catalonha es foncions següentes:
a) Gestionar, liquidar, inspeccionar e recaptar es tributs, quan era sua aplicacion correspone ara Generalitat.
b) Prestar as contribuents es servicis d'atencion e informacion tributària, hèr prètzhèts de facilitacion dera comprension e compliment des obligacions fiscaus e facilitar er exercici des sòns drets, de manèra que tota persona fisica o juridica dispòse deth maxim supòrt per part dera Administracion.
c) Gestionar era recaptacion en periòde executiu des ingrèssi de dret public non tributaris dera Administracion dera Generalitat e des ens que conformen eth sector public dera Generalitat.
d) Elaborar estudis enes sòns encastres d'accion e, en concrèt, en çò que hè as foncions de gestion, liquidacion, inspeccion e recaptacion des tributs.
e) Actuar deuant era administracion tributària competenta en representacion des departaments, es ens e es entitats que formen eth sector public dera Generalitat, quan agen era condicion d'obligats tributaris en çò que hè as tributs gestionats pera dita administracion tributària, en tèrmes acordats per convèni o per esturment juridic que correspone.
f) Quinsevolh auta que li sigue atribuïda per lei, delegacion de competéncies, encomana de gestion, convèni de collaboracion o per quinsevolh aute esturment juridic establit legaument.
2. Era Agéncia Tributària de Catalonha pòt hèr foncions d'aplicacion des tributs locaus e gestionar era recaptacion en periòde executiu des ingrèssi de dret public des administracions locaus de Catalonha, quan aguestes foncions li siguen assignades per delegacion, encomana de gestion, convèni de collaboracion o d’autes formules de collaboracion establides en ordenament juridic.
3. Era Agéncia Tributària de Catalonha se pòt restacar damb d’autes administracions publiques tributàries, integrar-se en consòrcis e signar acòrds e convènis de collaboracion en matèria tributària.
4. Entà exercir es sues foncions, era Agéncia Tributària de Catalonha pòt obtier informacion damb transcendéncia tributària enes tèrmes establidi per article 122-6 deth Còdi e era disposicion addicionau tresau d'aguest libre.
Article 211-3. Principis generaus d'accion
1. Era Agéncia Tributària de Catalonha actue damb autonomia de gestion basada en ua politica adequada de recorsi umans en encastre economicofinancèr.
2. En marc des principis generaus aplicables ara Administracion tributària dera Generalitat establidi per aguest còdi, era activitat dera Agéncia Tributària de Catalonha se regís pes principis e es normes següentes:
a) Legalitat, objectivitat, eficacitat e generalitat ena aplicacion des tributs, damb plen respècte pes drets e es garantides des ciutadans.
b) Desconcentracion d’accions.
c) Luta contra es diuèrses formes d'evasion e elusion fiscaus.
d) Eficiéncia, transparéncia e responsabilitat ena gestion dera informacion, entà çò qu’a de compdar damb eth supòrt dera infrastructura tecnologica que garantisque tostemp era seguretat e era confidencialitat des dades.
e) Servici as ciutadans, damb ua atencion especiau as prètzhèts d'assisténcia as contribuents, entà redusir ath minim es còsti de tramitacion e entà facilitar eth compliment volontari des obligacions tributàries.
f) Coordinacion e cooperacion damb era rèsta d'administracions tributàries.
g) Collaboracion sociau e institucionau damb es collègis professionaus, d’autes corporacions de dret public, crambes de comèrç, associacions professionaus der encastre tributari, institucions o organizacions representatives de sectors sociaus, laboraus, empresariaus o professionaus e entitats privades, damb era fin de detectar era fraudaria fiscau, melhorar era aplicacion des tributs e facilitar ath maxim as contribuents eth compliment des sues obligacions e déuers tributaris.
h) Adaptacion contunhada as cambis der entorn economic e sociau e atencion as naui besonhs des ciutadans.
i) Transparéncia en çò que hè ara fixacion de critèris e objectius enes sòns encastres d'activitat, en particular en matèria de luta contra era fraudaria.
Article 211-4. Regim juridic des actes dictadi pes organs dera Agéncia
1. Es actes dera Agéncia Tributària de Catalonha dictadi en exercici des sues foncions coma poder public son actes administratius.
2. Es foncions d'aplicacion des tributs e era potestat sancionadora atribuïdes ara Agéncia Tributària de Catalonha se regissen pera normativa tributària e de procediment administratiu aplicabla a Catalonha e pera norma de desplegament.
3. Era Agéncia Tributària de Catalonha, en çò que hè as foncions qu'impliquen er exercici de potestats publiques, se regís pera normativa reguladora deth procediment administratiu en encastre dera Generalitat.
4. Es actes que dicten es organs dera Agéncia Tributària de Catalonha en exercici dera potestat tributària, e tanben es de recaptacion pera via executiva des ingrèssi publics non tributaris, son susceptibles de reclamacion economicoadministrativa deuant es organs economicoadministratius competents, sense prejudici dera interposicion prealabla e potestativa deth recors de reposicion enes tèrmes qu'establís era normativa tributària e es normes de desplegament.
5. Era rèsta d'actes dictadi en encastre dera Agéncia Tributària de Catalonha acaben era via administrativa e son susceptibles de recors contenciós administratiu, sense prejudici deth recors potestatiu de reposicion.
6. Era revision d'actes nulls o anullables de natura tributària ena via administrativa correspon ara persona titulara deth departament competent en matèria d’isènda e s'a de hèr cossent damb es motius, es terminis e era tramitacion establidi pera normativa tributària.
7. Eth regim de responsabilitat patrimoniau dera Agéncia Tributària de Catalonha e des autoritats, des foncionaris e deth personau adscrit ei eth que s'establís damb caractèr generau entara Administracion dera Generalitat. Correspon ath director de resòlver, en tèrmes que determine era normativa aplicabla a Catalonha en aguesta matèria.
Capítol II. Organizacion
Article 212-1. Organs de govèrn
Es organs de govèrn dera Agéncia Tributària de Catalonha son:
a) Eth president.
b) Era Junta de Govèrn.
c) Eth director.
d) Eth Comitat Executiu.
Article 212-2. Eth president
1. Era presidéncia dera Agéncia Tributària de Catalonha correspon ara persona titulara der organ per miei deth quau era Agéncia s'adscriu ath departament competent en matèria d’isènda.
2. Correspon ath president:
a) Exercir era representacion institucionau e signar convènis damb d’autes entitats publiques e privades.
b) Presidir era Junta de Govèrn.
c) Aprovar eth plan de contròtle tributari dera Agéncia.
d) Nomenar e hèr a cessar eth personau directiu.
e) Exercir eth comandament superior deth personau, sense prejudici des foncions que corresponen ath director.
f) Aprovar era relacion de lòcs de trabalh.
g) Elevar era aufèrta publica d'aucupacion ath Govèrn.
h) Quinsevolh auta que li sigue atribuïda per lei o per reglament.
3. Eth president pòt delegar en director era foncion establida per apartat 2.a.
Article 212-3. Era Junta de Govèrn
1. Compausen era Junta de Govèrn:
a) Eth president.
b) Es vocaus nadi deth departament competent en matèria d’isènda, que son: eth director dera Agéncia, eth naut cargue encargat der organ deth Govèrn competent en matèria de tributs, eth director generau de Pressupòsti e eth director dera Assessoria Juridica.
c) Er interventor generau, damb votz mès sense vòt.
d) Er director der Institut de Recèrca Fiscau e Estudis Tributaris de Catalonha.
e) Enquia quate vocaus nomenadi pera persona titulara deth departament competent en matèria d'isenda.
f) Eth secretari, qu'a d'èster eth vocau que designe eth president.
2. Era Junta de Govèrn a es foncions següentes:
a) Exercir era direccion superiora dera Agéncia.
b) Aprovar eth programa d'accion dera Agéncia.
c) Informar preceptivament des avantprojèctes de lei e de decret legislatiu qu'afècten dirèctament o indirèctament as encastres competenciaus dera Agéncia.
d) Conéisher es projèctes normatius, includidi es que regulen es procediments tributaris, e emeter-ne un informe, sense prejudici que pogue delegar aguestes foncions en director o en Comitat Executiu.
e) Aprovar er avantprojècte de pressupòst dera Agéncia.
f) Aprovar es linhes generaus dera politica de recorsi umans, includida era politica de retribucions e, especiaument, es retribucions variables.
g) Deliberar sus era politica de comunicacion e sus es relacions institucionaus dera Agéncia.
h) Aprovar es compdes der exercici anterior.
i) Aprovar eth reglament de regim interior dera Agéncia.
j) Aprovar era aufèrta d’aucupacion publica dera Agéncia.
k) Aprovar, abans de sosmeter-les ara persona titulara deth departament competent en matèria d’isènda, es projèctes normatius pes quaus s'apròve era estructura organizativa dera Agéncia.
l) Complir es autes foncions que li atribuïsque eth reglament de regim interior.
3. Era presidéncia dera Junta de Govèrn correspon ara persona qu'aucupe era presidéncia dera Agéncia, qu'a d'exercir eth cargue cossent damb es foncions e es requisits de foncionament que s'establissen entàs organs collegiadi ena normativa de procediment administratiu aplicable en Catalonha.
Article 212-4. Eth director
1. Eth cargue de director dera Agéncia Tributària de Catalonha ei assimilat ath reng organic de secretari generau e ei nomenat e separat liurament peth Govèrn, a prepausa dera persona titulara deth departament competent en matèria d’isènda.
2. Correspon ath director:
a) Exercir era direccion ordinària dera Agéncia, qu'includís dar es instruccions sus toti es tèmes restacadi damb es servicis e es foncions dera Agéncia e dictar es instruccions de caractèr tributari laguens des sues competéncies.
b) Exercir era representacion ordinària en orde judiciau e en extrajudiciau.
c) Dirigir e coordinar era accion deth Comitat Executiu.
d) Elaborar er avantprojècte de pressupòst e sosmeter-lo ara Junta de Govèrn.
e) Confeccionar era relacion de lòcs de trabalh.
f) Redigir era aufèrta d’aucupacion publica dera Agéncia.
g) Executar eth programa d'accion dera Agéncia.
h) Exercir eth comandament deth personau, e, especificament, exercir era potestat disciplinària e nomenar e hèr a cessar eth personau que non age era consideracion de personau directiu.
i) Contractar personau laborau.
j) Signar convènis damb d’autes entitats publiques e privades, per delegacion deth president.
k) Actuar coma organ de contractacion dera Agéncia.
l) Autorizar despenes damb cargue a crèdits pressupostaris.
m) Complir es foncions que li delègue eth president o era Junta de Govèrn.
n) Complir es foncions que li atribuïsque eth reglament de regim interior.
Article 212-5. Eth Comitat Executiu
1. Eth Comitat Executiu ei presidit peth director dera Agéncia, e ei integrat pes titulars des organs dera Agéncia que se determinen reglamentàriament d'entre es que ne formen era estructura centrau e territoriau. Actue coma secretari eth membre deth Comitat o eth foncionari que determine eth director, mès en aguest darrèr cas non a dret a vòt.
2. Eth president deth Comitat Executiu pòt decidir sus era assisténcia as sessions deth Comitat, damb votz mès sense vòt, de persones que siguen restacades damb es ahèrs objècte de debat.
3. Es foncions deth Comitat Executiu son:
a) Elaborar er avantprojècte deth programa d'accion.
b) Aprovar e hèr eth seguiment des linhes de trabalh fixades en programa d'accion, qu'includís es principaus objectius dera Agéncia, es quaus se fondamenten ena melhora dera eficacitat e era eficiéncia en foncionament, autant en çò que hè ath contròtle tributari coma ara atencion ciutadana.
c) Prepausar es programes de contractacion e d'inversions.
d) Prepausar mesures qu'afècten era organizacion des servicis centraus e territoriaus, e hèr-ne eth seguiment dera execucion.
e) Executar es acòrds dera Junta de Govèrn, exceptat des que corresponen ath director.
f) Assessorar sus es projèctes e es decisions que determine eth president, era Junta de Govèrn o er director.
g) Complir es que li delègue era Junta de Govèrn.
h) Complir es que li atribuïsque eth reglament de regim interior.
Article 212-6. Estructura organizativa
1. Era Agéncia Tributària de Catalonha a era estructura organizativa que se determine per reglament.
2. Cau determinar, per orde dera persona responsabla deth departament competent en matèria d’isènda, a prepausa deth president dera Agéncia, era sua estructura e organizacion, damb er objectiu d'atier es foncions que li atribuís aguesta lei.
3. Era Agéncia Tributària de Catalonha dispòse de servicis juridics pròpris integradi per avocats dera Generalitat, as quaus correspon d'assessorar ara Agéncia e, amassa damb es avocats dera Generalitat, representar-la e defener-la, en tèrmes establidi pera normativa en vigor.
4. Enes recorsi contenciosi administratius interpausadi contra es resolucions dictades pes organs economicoadministratius competents, se pòt encargar as avocats dera Generalitat era representacion e defensa dera Agéncia Tributària de Catalonha.
Capítol III. Personau
Article 213-1. Personau ath servici dera Agéncia Tributària de Catalonha
1. Era Agéncia Tributària de Catalonha compde damb personau foncionari, integrat en còssi generaus o en còssi especifics adscriti ara Agéncia, e personau laborau entar exercici des foncions qu'a atribuïdes. Se resèrven ath personau foncionari dera Agéncia, en sauvagarda des interèssi generaus dera Administracion, es lòcs de trabalh que compòrten er exercici de potestats publiques.
2. Eth personau foncionari demore sosmetut as disposicions legaus aplicables en matèria de foncion publica e ara sua normativa de desvolopament, sense prejudici des regulacions especifiques contengudes en aguesta lei.
3. Eth president dera Agéncia Tributària de Catalonha establís, a prepausa deth director, eth regim de prestacion de servicis e es autes condicions laboraus deth personau ath servici dera Agéncia.
4. Es retribucions deth personau foncionari e deth personau laborau dera Agéncia Tributària de Catalonha s'ajusten a çò que dispòsen es leis de pressupòsti dera Generalitat de Catalonha.
5. Es foncionaris des còssi tributaris adscriti ara Agéncia Tributària de Catalonha an era consideracion d'agents dera autoritat en exercici des sues foncions, enes tèrmes qu'establís era normativa tributària. Quan actuen coma agents dera autoritat dehòra des burèus publics, deuant de tresaus persones, es foncionaris an d'acreditar aguesta condicion, e pòden sollicitar eth supòrt, era empara e era proteccion des autoritats publiques, que son obligades a prestar-les-ac.
6. Correspon ath president dera Agéncia Tributària de Catalonha d'aprovar era relacion de lòcs de trabalh, a prepausa deth director e cossent damb era normativa generau de foncion publica dera Administracion dera Generalitat. Era relacion des lòcs de trabalh a de definir era natura, eth contengut e es caracteristiques de desvolopament e es retribucions, que s'an d'ajustar a çò que dispòsen es leis annaus de pressupòsti entath personau ath servici des entitats publiques, damb un regim especific de percepcion de retribucions variables que correspon de regular ath Govèrn.
Article 213-2. Principis d’accion
Es membres des còssi tributaris dera Agéncia Tributària de Catalonha an d'ajustar en tot moment era sua accion ath còdi de conducta següent:
a) An d'actuar cossent damb es principis de legalitat, objectivitat e generalitat ena aplicacion dera normativa tributària, damb plen respècte ar ordenament juridic.
b) An d'actuar damb professionalitat, imparcialitat e responsabilitat en compliment des sues foncions e an de gestionar damb sigil era informacion e sauvar resèrva rigorosa en çò que hè as dades des quaus agen coneishement en exercici dera sua activitat.
c) An de sosméter era sua gestion as principis d'avaloracion e de transparéncia e ath principi de garantida dera seguretat juridica des obligats tributaris.
d) An d'ajustar-se ath principi de jerarquia e an d'aubedir es instruccions professionaus des superiors, exceptat que poguen constituïr ua infraccion der ordenament juridic.
e) An de prestar eth maxim servici as ciutadans, damb ua atencion especiau as prètzhèts d'assisténcia tecnica as contribuents e de promocion dera consciéncia fiscau.
f) An d'actuar damb era maxima celeritat e damb era maxima proporcionalitat ena gestion des ahèrs que les son manadi.
g) S'an de subjectar ath principi de coordinacion e cooperacion damb eth personau des autes administracions publiques e des entitats qu'actuen en encastre tributari.
h) An d'adaptar era sua gestion de manèra contunhada as cambiaments der entorn economic e sociau e an d'actualizar permanentament es sòns coneishements tributaris.
i) An d'actuar cossent damb es auti principis a qué son subjèctes en vertut dera sua condicion de trabalhadors publics.
Article 213-3. Aufèrta publica d’aucupacion
Eth director dera Agéncia Tributària de Catalonha a de sosméter ara aprobacion dera Junta de Govèrn e a prepausa deth sòn president era aufèrta publica d’aucupacion damb relacion as lòcs de trabalh reservadi a foncionaris des còssi tributaris qu'a adscriti, damb era fin de sosmeter-la ara aprobacion deth Govèrn.
Article 213-4. Procèssi de seleccion e provision de lòcs de trabalh e formacion
1. Correspon ara Agéncia Tributària de Catalonha convocar e resòlver es procèssi de seleccion e provision des lòcs de trabalh reservadi ath personau foncionari des còssi tributaris qu'a adscriti.
2. Era Agéncia Tributària de Catalonha a de dessenhar, en collaboracion damb es organs damb atribucions en matèria de formacion deth departament a qué ei adscrita, eth plan annau de formacion deth sòn personau e pòt signar convènis damb d’autes entitats damb aguest objècte.
Capítol IV. Regim economic, de contractacion e patrimoniau
Article 214-1. Recorsi economics
1. Es recorsi dera Agéncia Tributària de Catalonha son:
a) Es assignacions damb cargue as pressupòsti dera Generalitat.
b) Un percentatge dera recaptacion que derive des sòns actes de liquidacion e de gestion recaptatòria o de quinsevolh aute acte administratiu dictat en encastre de gestion tributària damb era fin de corbir es despenes de foncionament e inversions que siguen de besonh entara sua activitat.
c) Es rendiments procedenti des bens e des drets pròpris o des qu'age adscriti.
d) Es crèdits e es prèsti que li siguen concedidi, enes tèrmes e es condicions que fixe era normativa aplicabla.
e) Era recaptacion de taxes, prètzi publics e d’auti ingrèssi restacadi as servicis que prèste.
f) Es auti que legaument li corresponen.
2. Era basa deth calcul e eth percentatge a qué hè referéncia er apartat 1.b se fixen cada an ena lei de pressupòsti dera Generalitat.
Article 214-2. Pressupòst
1. Eth pressupòst dera Agéncia Tributària de Catalonha se regís per çò que dispòse era normativa reguladora des entitats que conformen eth sector public dera Generalitat, era normativa reguladora des sues finances publiques e es successives leis de pressupòsti.
2. Correspon ath director dera Agéncia elaborar er avanprojècte de pressupòst tà pr'amor que l'apròve era Junta de Govèrn, eth quau a de contier çò que determine era normativa en vigor relativa ara elaboracion des pressupòsti e que, en quinsevolh cas, a de rebàter es còsti de besonh entà arténher es sòns objectius.
3. Es variacions ena quantia globau deth pressupòst e es qu'afècten as despenes de personau son autorizades pera persona titulara deth departament competent en matèria d’isènda a prepausa deth president dera Agéncia. Es variacions intèrnes son acordades peth director.
Article 214-3. Patrimòni
1. Constituïssen eth patrimòni dera Agéncia Tributària de Catalonha es bens e es drets que li son adscriti e es bens e es drets pròpris, de quinsevolh natura, qu'aquerisque per quinsevolh títol.
2. Es bens adscriti se regissen pera normativa patrimoniau que les ei aplicabla. Aguesti bens consèrven era qualificacion juridica originària e era adscripcion non implique cap de transmission deth domeni public ne desafectacion.
3. Era Agéncia Tributària de Catalonha gaudís d'autonomia entà formalizar quinsevolh negòci juridic en çò que hè as bens e drets pròpris, sense sometiment a informe o autorizacion prealabla, s’a d'emplegar es procediments establidi pera normativa patrimoniau dera Generalitat. S'an de determinar per decret es organs competents entà autorizar, tramitar e formalizar aguesti negòcis.
4. Era Agéncia Tributària de Catalonha gaudís de sistèmes d'informacion pròpris, sense prejudici des formules de collaboracion que se poguen establir damb era Administracion dera Generalitat.
Article 214-4. Regim compdable e fiscau
1. Era Agéncia Tributària de Catalonha a d'aplicar eth plan de compdabilitat publica dera Generalitat.
2. Pertòque as organs dera Agéncia Tributària de Catalonha que damb aguest objectiu se determinen, cossent damb era estructura organica corresponenta, portar era compdabilitat dera Agéncia, cossent damb es instruccions que dicte era Intervencion Generau ad aguest efècte.
3. Era compdabilitat dera liquidacion e dera recaptacion des tributs e d'auti recorsi de dret public s'a de portar cossent damb es critèris qu'establisque era Intervercion Generau ad aguest efècte, e cau garantir era interconnexion informatica per miei de sistèmes d'informacion corporatius.
4. Era Agéncia Tributària de Catalonha gaudís deth tractament fiscau aplicable ara Administracion dera Generalitat.
Article 214-5. Regim contractuau
1. Era contractacion dera Agéncia Tributària de Catalonha se regís pera normativa en vigor en matèria de contractes des administracions publiques.
2. Er organ de contractacion dera Agéncia Tributària de Catalonha ei eth director.
Capítol V. Contròtle financèr e d'eficacitat.
Article 215-1. Regim de contròtle
1. Correspon ara Inspeccion de Servicis dera Agéncia Tributària de Catalonha supervisar eth foncionament intèrn dera Agéncia enes tèrmes que se determinen per reglament.
2. Correspon ara Intervencion Generau dera Generalitat hèr eth contròtle financèr, cossent damb eth plan annau aprovat pera persona titulara deth departament competent en matèria d’isènda, autant en çò que hè ath pressupòst dera Agéncia coma en çò que hè ara aplicacion des tributs.
Capítol VI. Collaboracion damb tresaus en matèria tributària
Article 216-1. Convènis
1. Era Agéncia Tributària de Catalonha pòt signar, enes tèrmes e es condicions establidi pera normativa aplicabla ara Administracion dera Generalitat, convènis de collaboracion damb entitats publiques apertenentes a d’autes administracions enes encastres d’accion que dirèctament o indirèctament li son pròpris. Atau madeish, pòt soscríuer convènis damb entitats privades damb era madeisha finalitat.
2. S'es convènis a qué hè referéncia er apartat 1 impòsen ara Agéncia Tributària de Catalonha era execucion de prètzhèts que cau acomplir per miei des sòns recorsi umans o materiaus, se pòt establir ua contraprestacion economica que, en quinsevolh cas, corbisque o compense eth còst des mieis emplegadi ena execucion deth convèni.
Article 216-2. Collaboracion en matèria tributària e en aplicacion des tributs
1. Era collaboracion dera Agéncia Tributària de Catalonha damb d’autes administracions publiques pòt revestir quinsevolh formula juridica admetuda en dret, includida era constitucion o era participacion en entitats damb personalitat juridica pròpria e diferenciada.
2. Era Agéncia Tributària de Catalonha a de collaborar, pes mieis que considère apertienti, damb d'autes administracions tributàries entath compliment des obligacions fiscaus en encastre dera sua competéncia.
3. Era Agéncia Tributària de Catalonha a de collaborar damb era Administracion de justícia, damb es organs deth Ministèri Fiscau e damb d'autes organs dera rèsta der ordenament juridic cossent damb çò qu'establisque era normativa aplicabla.
4. Es interessadi, entitats sociaus, entitats privades o institucions o organizacions representatives d'interèssi sociaus, laboraus, empresariaus o professionaus, pòden collaborar damb era Agéncia Tributària de Catalonha en totes es accions d'interès comun que se determinen per reglament. Aguesta collaboracion s’esturmente per miei d'acòrds de collaboracion.
5. Era collaboracion en matèria tributària e en aplicacion des tributs se hè cossent damb era normativa tributària e de procediment administratiu aplicable e damb respècte en tot cas pera normativa aplicabla de proteccion de dades de caractèr personau.
Capítol VII. Còssi tributaris d’adscripcion exclusiva ara Agéncia Tributària de Catalonha
Article 217-1. Còssi tributaris dera Agéncia Tributària de Catalonha
Son còssi tributaris d’adscripcion exclusiva ara Agéncia Tributària de Catalonha:
a) Eth Còs Superior d'Inspectors Tributaris dera Generalitat de Catalonha.
b) Eth Còs Superior de Tecnics Tributaris dera Generalitat de Catalonha.
c) Eth Còs Tecnic de Gestors Tributaris dera Generalitat de Catalonha.
Article 217-2. Còs Superior d'Inspectors Tributaris dera Generalitat de Catalonha
1. Eth Còs Superior d'Inspectors Tributaris dera Generalitat de Catalonha, laguens deth grop de classament A, subgrop A1, ei adscrit ara Agéncia Tributària de Catalonha, dera quau depen organicament e foncionaument.
2. Eth Còs Superior d'Inspectors Tributaris dera Generalitat de Catalonha a es foncions següentes:
a) Planificar e dirigir es prètzhèts pròpris des procediments d'aplicacion des tributs adreçades a regularizar es conductes de fraudaria e es incompliments fiscaus, e controtlar-ne era execucion.
b) Complir es prètzhèts d'investigacion e verificacion tributàries e es prètzhèts pròpris deth procediment de constrenhement e deth procediment deuant des responsables e successors des deutes qu'agen ua complexitat mès nauta e que compòrten er exercici des facultats mès amples dera inspeccion e era recaptacion tributàries. Era complexitat s'a d'avalorar en foncion dera dificultat tecnica des prètzhèts e era especificitat dera qualificacion e era quantificacion des hèts, es actes, es activitats, es valors e es auti elements determinants dera obligacion tributària.
c) Practicar es liquidacions tributàries que regularizen era situacion tributària des obligats tributaris e imposar sancions tributàries.
d) Controtlar e supervisar es accions pròpries des procediments de revision en via administrativa.
e) Informar es obligats tributaris sus es sòns drets e obligacions de natura tributària damb motiu des accions inspectores e sus eth procediment entà satisfèr es deutes tributaris que ne poguen derivar.
f) Elaborar informes e eméter jutjaments en matèria tributària adreçadi as administracions publiques, e prestar-les era assisténcia e era ajuda de besonh.
g) Es que li siguen atribuïdes per lei o per reglament.
Article 217-3. Accès ath Còs Superior d'Inspectors Tributaris dera Generalitat de Catalonha
1. Entà accedir ath Còs Superior d'Inspectors Tributaris dera Generalitat de Catalonha cau possedir eth títol universitari de doctor, de grad, de licenciat, d'enginhèr o d'arquitècte.
2. Er ingrès ath Còs Superior d'Inspectors Tributaris dera Generalitat de Catalonha se hè per miei des sistèmes d'oposicion o de concors oposicion, en torns d'accès liure e de promocion intèrna.
3. Es convocatòries d'accès ath Còs Superior d'Inspectors Tributaris dera Generalitat de Catalonha an de garantir era resèrva d'aumens eth 50% des places convocades entath torn de promocion intèrna, en quau an dret a participar:
a) Es foncionaris deth Còs Superior de Tecnics Tributaris dera Generalitat de Catalonha.
b) Es foncionaris deth Còs Superior d'Administracion dera Generalitat de Catalonha, deth Còs d'Intervencion dera Generalitat de Catalonha e deth Còs d'Avocacia dera Generalitat de Catalonha que complisquen es requisits e es condicions establidi pera normativa generau en matèria de promocion intèrna.
c) Es foncionaris deth Còs Tecnic de Gestors Tributaris dera Generalitat de Catalonha.
d) Es foncionaris qu'apartenen a còssi o escales de d'autes administracions publiques deth subgrop A1 qu'agen assignades foncions tributàries, cossent damb çò que determinen es bases dera convocatòria respectiva.
e) Es foncionaris qu'apartenen a còssi o escales de d'autes administracions publiques deth subgrop A2 qu'agen assignades foncions tributàries, substanciaument coïncidentes damb es deth Còs Tecnic de Gestors Tributaris dera Generalitat de Catalonha, cossent damb çò que determinen es bases dera convocatòria respectiva.
Article 217-4. Còs Superior de Tecnics Tributaris dera Generalitat de Catalonha
1. Eth Còs Superior de Tecnics Tributaris dera Generalitat de Catalonha a es foncions següentes:
a) Informar e assistir as contribuents damb relacion as sòns drets e obligacions de natura tributària.
b) Hèr eth contròtle deth compliment dera obligacion de presentar declaracions tributàries e d’autes obligacions formaus.
c) Hèr eth reconeishement e era verificacion dera procedéncia de beneficis fiscaus.
d) Complir tramits e executar es devolucions determinades pera normativa tributària.
e) Hèr era verificacion e era practica de liquidacions derivades de procediments iniciadi per miei de declaracion.
f) Hèr era verificacion e era practica de liquidacions derivades de procediments de verificacion de dades des declaracions e autoliquidacions.
g) Complir es accions corresponentes a procediments de verificacion limitada e era practica des liquidacions que ne deriven.
h) Hèr era verificacion de valors mobiliàries.
i) Complir es accions de recaptacion des deutes tributaris.
j) Assessorar, assistir e informar en matèria tributària as organs dera Administracion publica.
k) Complir es auti prètzhèts d'aplicacion des tributs que non siguen integradi enes foncions d'inspeccion e li siguen atribuïdi pera normativa o li siguen assignadi pes organs competents.
2. Era plantilha deth Còs Superior de Tecnics Tributaris dera Generalitat de Catalonha se fixe per lei:
Article 217-5. Accès ath Còs Superior de Tecnics Tributaris dera Generalitat de Catalonha
1. Entà accedir ath Còs Superior de Tecnics Tributaris dera Generalitat de Catalonha cau possedir eth títol universitari de doctor, de grad, de licenciat, d'enginhèr o d'arquitècte.
2. Er ingrès ath Còs Superior de Tecnics Tributaris dera Generalitat de Catalonha se hè per miei des sistèmes d'oposicion o de concors oposicion, en torns d'accès liure e de promocion intèrna.
3. Es convocatòries d'accès ath Còs Superior de Tecnics Tributaris dera Generalitat de Catalonha an de garantir era resèrva d'aumens eth 50% des places convocades entath torn de promocion intèrna, en quau an dret a participar:
a) Es foncionaris de carrèra damb ua antiquitat minima de dus ans en quinsevolh des còssi e escales deth grop A, subgrop A1.
b) Es foncionaris de carrèra damb ua antiquitat minima de dus ans en quinsevolh des còssi o escales deth grop A, subgrop A2, que, en tot cas, an de complir es requisits de titulacion entà accedir ath grop A, subgrop A1.
c) Es foncionaris qu'apartenen a còssi o escales de d'autes administracions publiques deth subgrop A2 qu'agen assignades foncions tributàries substanciaument coïncidentes damb es deth Còs Tecnic de Gestors Tributaris dera Generalitat de Catalonha, cossent damb çò que determinen es bases dera convocatòria respectiva.
Article 217-6. Còs Tecnic de Gestors Tributaris dera Generalitat de Catalonha
1. Eth Còs Tecnic de Gestors Tributaris dera Generalitat de Catalonha, laguens deth grop de classament A, subgrop A2, ei adscrit ara Agéncia Tributària de Catalonha, dera quau depen organicament e foncionaument.
2. Eth Còs Tecnic de Gestors Tributaris dera Generalitat de Catalonha a, en encastre des procediments tributaris existents, es foncions següentes:
a) Hèr es accions de deteccion der incompliment d'obligacions tributàries formaus, includida era presentacion de declaracions e autoliquidacions tributàries, e impulsar e supervisar es prètzhèts de formacion e conservacion des censi tributaris.
b) Hèr es acccions pròpries des procediments d'aplicacion des tributs, des procediments sancionadors en matèria tributària e des procediments de revision en via administrativa.
c) Amiar a tèrme prètzhèts de supòrt as accions pròpries des procediments d'inspeccion e constrenhement qu'agen ua complexitat mès nauta e que compòrten er exercici des facultats mès amples d'inspeccion e recaptacion tributàries.
d) Prepausar era practica de liquidacions derivades des procediments tributaris e era imposicion de sancions tributàries.
e) Hèr es accions d'obtencion d'informacion relacionades damb era aplicacion des tributs que li an estat assignades.
f) Prestar assisténcia tributària as contribuents e informar-les des sues obligacions e drets.
g) Es que li siguen atribuïdes per lei o per reglament.
Article 217-7. Accès ath Còs Tecnic de Gestors Tributaris dera Generalitat de Catalonha
1. Entà  accedir ath Còs Tecnic de Gestors Tributaris dera Generalitat de Catalonha cau possedir eth títol universitari de diplomat de prumèr cicle, d'enginhèr tecnic o d'arquitècte tecnic o un grad equivalent.
2. Er ingrès ath Còs Tecnic de Gestors Tributaris dera Generalitat de Catalonha se hè per miei des sistèmes d'oposicion o de concors oposicion, en torns d'accès liure e de promocion intèrna.
3. Es convocatòries d'accès ath Còs Tecnic de Gestors Tributaris dera Generalitat de Catalonha an de garantir era resèrva d'aumens eth 50% des places convocades entath torn de promocion intèrna, en quau an dret a participar:
a) Es foncionaris dera Generalitat qu'apartenen ath Còs de Gestion d'Administracion dera Generalitat de Catalonha i complisquen es requisits e es condicions establidi pera normativa generau en matèria de promocion intèrna.
b) Es foncionaris deth Còs Administratiu dera Generalitat de Catalonha qu'aucupen damb caractèr definitiu lòcs de trabalh damb foncions de supòrt dirècte ar encastre tributari, cossent damb çò que determinen es bases dera convocatòria respectiva.
Capítol VIII. Disposicions comunes entàs còssi tributaris dera Agéncia Tributària de Catalonha
Article 218-1. Organizacion e foncionament des còssi tributaris dera Agéncia Tributària de Catalonha
Correspon ath director dera Agéncia Tributària de Catalonha concretar es aspèctes d'organizacion e de foncionament des acccions qu'amien a tèrme en encastres d'accion respectius es membres des còssi tributaris d'adscripcion exclusiva ara Agéncia.
Article 218-2. Regim d'incompatibilitats des membres des còssi tributaris dera Agéncia Tributària de Catalonha
Es membres deth Còs Superior de Tecnics Tributaris dera Generalitat de Catalonha, deth Còs Superior d'Inspectors Tributaris dera Generalitat de Catalonha e deth Còs Tecnic de Gestors Tributaris dera Generalitat de Catalonha complissen es sues foncions en regim de dedicacion exclusiva, incompatible damb quinsevolh auta activitat professionau. S'exceptuen d'aguest regim d'incompatibilitats es activitats qu'establís coma compatibles eth capítol II dera Lei 21/1987, deth 26 de noveme, d'incompatibilitats deth personau ath servici dera Administracion dera Generalitat. Tanben se n'exceptuen er exercici dera docéncia coma professors universitaris associadi a temps parciau e es activitats de preparacion entà accedir ara foncion publica, tostemp que non empedisquen eth compliment deth regim de dedicacion orària que sigue establit pera Agéncia.
Article 218-3. Accès as còssi tributaris dera Agéncia Tributària de Catalonha
Eth contengut generau des pròves entà accedir as còssi tributaris dera Agéncia Tributària de Catalonha e es autes caracteristiques principaus des sistèmes d'accès s'establís per reglament. Correspon ath president dera Agéncia Tributària de Catalonha aprovar, per miei de resolucion, es temaris e era durada des pròves selectives, e tanben eth contengut e era durada des còssi selectius de formacion.
Títol II. Era Junta de Tributs de Catalonha
Capítol I. Disposicions generaus
Article 221-1. Era Junta de Tributs de Catalonha
1. Era Junta de Tributs de Catalonha ei un organ collegiat que resòlv es reclamacions economicoadministratives e d'auti recorsi en matèria tributària e de recaptacion d'ingrèssi de dret public que s'interpausen contra accions hètes pera Administracion tributària dera Generalitat e es entitats de dret public, restacades ad aguesta o que ne depenen. Tanben son susceptibles de reclamacion determinades accions des particulars en matèria tributària.
2. Era Junta de Tributs de Catalonha promò er establiment de mecanismes de coordinacion e collaboracion damb d’auti tribunaus economicoadministratius damb sedença en Catalonha e da supòrt juridic en matèria economicoadministrativa as ens locaus de Catalonha, quan ac demanen e enes tèrmes establidi pera normativa de regim locau.
3. Era Junta de Tributs de Catalonha resòlv cossent damb eth dret e exercís es sues competéncies sus era basa des principis d'independéncia foncionau, celeritat e gratuïtat.
4. Es critèris que de manèra reïterada establisque era Junta de Tributs de Catalonha restaquen es organs dera Administracion tributària e de recaptacion d'ingrèssi de dret public dera Generalitat e es entitats de dret public, restacades ad aguesta o que ne depenen. Ad aguest efècte, cau hèr a constar enes resolucions corresponentes que se tracte de doctrina reïterada.
5. S'an de publicar es resolucions dera Junta de Tributs de Catalonha que se considèren de mès transcendéncia e repercussion.
Article 221-2. Foncions dera Junta de Tributs de Catalonha
1. Era Junta de Tributs de Catalonha a coneishement, en unica instància:
a) Des reclamacions economicoadministratives, autant se se i susciten ahèrs de hèt coma de dret, en çò que hè as actes que provisionaument o definitivament reconeishen o denèguen un dret o declaren ua obligacion o un déuer, e tanben es de tramit que decidissen, dirèctament o indirèctament, eth hòns der ahèr o meten tèrme ath procediment, corresponents as matèries següentes:
1èr. Era aplicacion des tributs e era imposicion de sancions tributàries.
2au. Era recaptacion, en generau, de toti es ingrèssi de dret public.
3au. Es accions des particulars en matèria tributària susceptibles de reclamacion economicoadministrativa.
4au. Eth reconeishement o era liquidacion d'obligacions deth Tresaur dera Generalitat pes organs competents e es ahèrs relacionadi damb es operacions de pagament damb cargue ath Tresaur.
5au. Eth reconeishement e eth pagament de tota sòrta de pensions e drets passius que siguen dera competéncia dera Generalitat.
6au. Quinsevolh auta respècte ara quau ac declare atau exprèssament un precèpte legau.
b) Des recorsi d'anullacion que s'interpausen contra es sues madeishes resolucions economicoadministratives.
c) Des recorsi contra es actes d'execucion des reclamacions economicoadministratives.
d) Des recorsi extraordinaris de revision que s'interpausen contra es actes administratius fèrms e es resolucions fèrmes dera Junta enes matèries nomentades.
e) Dera rectificacion d'errors en qué incorren es sues resolucions.
f) Deth recors extraordinari entara unificacion de critèri.
2. Non s'admeten reclamacions economicoadministratives en çò que hè as actes qu'acaben era via administrativa, des dictadi en procediments en qué ei reservada ath conselhèr o ath secretari deth departament competent en matèria d’isènda era resolucion que met fin ara via administrativa o des dictadi en vertut d'ua lei que les excludís de reclamacion economicoadministrativa.
Capítol II. Composicion, organizacion e foncionament dera Junta de Tributs de Catalonha
Article 222-1. Composicion dera Junta de Tributs de Catalonha
1. Era Junta de Tributs de Catalonha ei constituïda peth president, eth vicepresident, es presidents de sala, es vocaus e eth secretari, toti damb votz e vòt.
S'a d'establir per decret eth nombre de presidents de sala e de vocaus que formen part dera Junta de Tributs.
2. Eth president ei nomenat e separat per acòrd deth Govèrn, a prepausa dera persona titulara deth departament competent en matèria d’isènda, d'entre foncionaris deth grop A (subgrop A1) dera Administracion dera Generalitat, de d'autes administracions publiques e assimiladi, e tanben de personau academic des universitats, de competéncia tecnica reconeishuda en matèria tributària, cossent damb çò que s'indique ena relacion de lòcs de trabalh. Aucupe aguest lòc damb dedicacion exclusiva e a categoria de director generau.
3. Es auti membres dera Junta de Tributs son nomenadi e separadi per orde dera persona titulara deth departament competent en matèria d’isènda d'entre foncionaris deth grop A (subgrop A1) dera Administracion dera Generalitat, de d'autes administracions publiques e assimiladi, e tanben de personau academic des universitats, qu'aucupen, o agen aucupat, places corresponentes a còssi es foncions des quaus agen relacion dirècta damb era matèria que li ei pròpria, cossent damb çò que s'indique ena relacion de lòcs de trabalh. Aucupen eth lòc corresponent damb dedicacion exclusiva e an categoria de sosdirector generau.
4. Eth secretari dera Junta de Tributs a d’apertier ath Còs d'Avocacia dera Generalitat.
5. Es membres dera Junta de Tributs non pòden auer exercit, eri madeishi o per substitucion, activitats privades pendent es dus ans anteriors ath sòn nomenament, includides es de caractèr professionau, per compde pròpri o jos era dependéncia o servici d'entitats o de particulars que se restaquen dirèctament damb es activitats que desvolòpe era Junta. Son excludides d'aguesta proïbicion, es activitats particulares que, en exercici d'un dret reconeishut, amien a tèrme per eres madeishes es persones interessades.
Entà avalorar possibles incompatibilitats, es persones interessades en accedir ara condicion de membre dera Junta de Tributs son obligades a declarar, abans deth sòn nomenament, es activitats remunerades qu'an exercit pendent es dus exercicis anteriors. En madeish sens, un còp nomenades membres dera Junta, an de presentar ua naua declaracion se se produsís ua alteracion des activitats ja declarades. Er incompliment d'aguesta condicion pòt èster motiu de cessament.
6. Eth president dera Junta de Tributs ei subjècte ara normativa que regule eth regim d'incompatibilitats des nauti cargues, autant en çò que hè ara proïbicion d'ntervier en activitats privades dempús deth sòn cessament, coma ara obligacion de formular era declaracion d'activitats o de bens patrimoniaus e interèssi enes registres corresponents.
Article 222-2. Organizacion dera Junta de Tributs de Catalonha
1. Era Junta de Tributs de Catalonha foncione en plen, en sales de resolucion de reclamacions, ua sala de resolucion de suspensions e de manèra unipersonau.
2. Eth Plen ei format peth president, eth vicepresident, es presidents de sala, eth secretari e toti es vocaus.
3. Es sales son formades peth president de sala e, aumens, per un vocau e un secretari. Correspon ath vicepresident dera Junta de Tributs era presidéncia d'ua des sales.
4. Era Junta de Tributs pòt actuar de manèra unipersonau per miei deth vicepresident, des presidents de sala, quinsevolh des vocaus e eth secretari, ena resolucion d'inadmissibilitats o ahèrs incidentaus o en archivament d'accions en cas de caducitat, renóncia, desistiment o satisfaccion extraprocessau. Es autes resolucions s'acòrden per sala o plen.
5. Correspon ath president dera Junta de Tributs, ath delà d'exercir es foncions de direccion organica e foncionau dera Junta, fixar per miei d'acòrd era creacion, era composicion e era supression des sales e era reparticion d'atribucions e era distribucion d'ahèrs entre es sales, eth Plen e es membres dera Junta que resòlven de manèra unipersonau.
6. Correspon as presidents de sala distribuïr es expedients en fasa de resolucion entre es vocaus que siguen adscriti ara sala qu'an assignada e impulsar-ne era finalizacion, e tanben d’auti prètzhèts que les encomane eth president dera Junta de Tributs.
7. Collabòren ena redaccion des proposicions de resolucion des ponents foncionaris especialistes en encastre tributari e de recaptacion d'ingrèssi de dret public, jos era direccion des vocaus.
8. Correspon ath secretari dera Junta de Tributs dirigir e coordinar era tramitacion des reclamacions economicoadministratives e d’auti recorsi, dictar es actes de tramit e de notificacion e impulsar d'ofici eth procediment, e tanben d’auti prètzhets que li atribuïsque exprèssament eth president dera Junta.
Eth secretari dera Junta pòt èster assistit en exercici des sues foncions per foncionaris deth madeish còs.
Article 222-3. Foncionament deth Plen e des sales dera Junta de Tributs de Catalonha
1. Eth president dera Junta de Tributs de Catalonha prepause era convocatòria e er orde deth dia e presidís e dirigís es sessions deth Plen.
2. Eth president de sala prepause era convocatòria e eth orde deth dia e presidís e dirigís es sessions dera sala que li a estat encomanada, exceptat que i assistisque eth president dera Junta, qu'assumís aguestes foncions.
3. Correspon as presidents de sala e as vocaus dera Junta de Tributs redactar era proposicion de resolucion e era resolucion definitiva des expedients que, s'ei eth cas, les an estat atribuïdi, cossent damb çò qu'a estat aprovat ena session dera Junta corresponenta, e sosmeter-la ara signatura des qui l'aprovèren, e tanben d’auti prètzhèts que les assigne exprèssament eth president dera Junta o, s'ei eth cas, eth president dera sala.
4. Toti es membres deth Plen o des sales an eth déuer d'assistir tàs sessions corresponentes e participar enes deliberacions de besonh entà adoptar es acòrds o es resolucions. Es acòrds s'adòpten per majoria entre es assistents e damb vòt de qualitat deth president en cas d'egalizacion. Arrés non se pòt abstier de votar e qui non ei d'acòrd damb era majoria pòt formular un vòt particular per escrit en termini de quaranta ueit ores. Eth vòt s'incorpòre ar expedient e cau hèr-ne mencion ena resolucion dera reclamacion.
5. Toti es membres dera Junta de Tributs exercissen es sues foncions damb independéncia e sense èster sosmetudi a instruccions. Maugrat açò, ena resolucion des ahèrs que les an estat atribuïdi, es critèris establidi per Plen vinculen as sales e andús tipes de critèri restaquen as membres qu'actuen de manèra unipersonau.
6. Eth secretari dera Junta de Tributs a de lheuar acta de cada session. Era acta a de contier eth lòc e era ora d'inici e d'acabament dera reünion, es assistents, es expedients que s'an estudiat, eth resultat des votacions e eth sens des acòrds.
Correspon ath secretari dera Junta signar es actes, damb era aprobacion deth president corresponent. Es actes s'an de conservar ena Secretaria dera Junta.
7. Enes casi de vacanta, abséncia, malautia o bèra auta causa legau, eth president dera Junta de Tributs ei substiuït peth vicepresident; es presidents de sala son substituïdi peth membre dera Junta que designe eth president dera Junta; eth secretari ei substituït peth vocau mès joen, e, quan calgue entà arténher eth quòrum corresponent, es vocaus son substituïdi pes vocaus de ua auta sala que designe eth president dera Junta.
Article 222-4. Jutjament d'expèrts
1. Era Junta de Tributs de Catalonha pòt sollicitar excepcionaument, d'ofici o a instància des persones interessades qu'an compareishut ena reclamacion, era practica d'ua pròva hèta per expèrts sus ahèrs tecnics non juridics que siguen de consideracion e agen estat plantejadi, s'es actes de pròva anteriors non an estat concludents per circonstàncies independentes dera volontat e era diligéncia des parts e tostemp que i age motius fondamentadi entà creir qu’es naues accions permeteràn aquerir certitud sus aguesti hèts.
2. Era sollicitud d'aguest jutjament s'a d'acordar per majoria des membres dera sala o eth plen qu'age coneishement dera resolucion que s'a d'adoptar. Aguest acòrd a d'exprimir detalhadament aguestes circonstàncies e motius, e tanben es ahèrs sus es quaus a de tractar eth jutjament.
3. Er expèrt a d'èster escuelhut per rason dera matèria qu'a de tractar eth jutjament e, per orde correlatiu, d'entre era lista de collegiats e associats disposadi a actuar coma expèrts tresaus que sigue a disposicion dera Agéncia Tributària de Catalonha.
4. S'ena lista non i a cap d’expèrt competent per rason dera natura deth jutjament, s'a de sollicitar ara universitat, eth collègi o era associacion professionau competenta que designe a un professionau que sigue disposat a actuar coma expèrt tresau.
5. Es onoraris der expèrt son satisfèti peth departament competent en matèria d’isènda ath quau ei adscrita organicament era Junta de Tributs, en cas qu'age estat sollicitat d'ofici. Son satisfèti pera persona interessada en cas qu'eth jutjament age estat sollicitat per aguesta.
Article 222-5. Utilizacion de mieis electronics
Era Junta de Tributs de Catalonha a d'emplegar preferentament mieis electronics autant enes relacions damb es persones interessades coma enes relacions damb era Administracion, sense prejudici deth dret des ciutadans a emplegar d’auti mieis e a èster-i atengudi. S'an d'establir per reglament es persones que son obligades a comunicar-se damb era Junta per mieis electronics, era forma d'interposicion des reclamacions e es recorsi per via electronica, es requisits dera notificacion electronica e eth contengut der expedient electronic as efèctes dera metuda de manifèst electronica.
Capítol III. Unificacion de critèri
Article 223-1. Recors extraordinari entara unificacion de critèri
1. Es resolucions dictades pera Junta de Tributs de Catalonha pòden èster impugnades mejançant eth recors extraordinari entara unificacion de critèri pes organs de direccion des departaments e des entitats de dret public restacades ad aguesti o que ne depenen, competents per rason dera matèria, quan se considèren grèument damatjoses e erronèes o quan entre es sales o es organs unipersonaus s'apliquen critèris diferents as emplegadi pes auti organs dera Junta.
2. Ei competent entà resòlver aguest recors eth Plen dera Junta de Tributs, au quau an d'èster convocadi eth president deth Conselh Fiscau de Catalonha e eth titular der organ competent en matèria de tributs integrat ena estructura organica deth departament competent en matèria d’isènda.
3. Eth termini entà interpausar eth recors ei de tres mesi a compdar de londeman dera notificacion dera resolucion.
4. Era resolucion s'a de dictar en termini de sies mesi e a de respectar era situacion juridica particulara derivada dera resolucion objècte deth recors, e unificar eth critèri aplicable.
5. Es critèris establidi enes resolucions d'aguesti recorsi son vinculants entara Junta de Tributs e entara Administracion tributària e de recaptacion dera Generalitat, e s'an de publicar.
Article 223-2. Resolucion de fixacion de critèri
1. Quan s'agen produsit resolucions d'ua sala dera Junta de Tributs de Catalonha o d'un organ unipersonau que non s'adèqüen as critèris sostengudi per ua auta sala o organ unipersonau, o qu'agen especiau transcendéncia, eth president dera Junta pòt promòir era adopcion d'ua resolucion entara fixacion de critèri, qu'a de resòlver eth Plen dera Junta.
2. Prealablament ara resolucion dera fixacion de critèri s'a de dar tramit d'allegacions per un termini d'un mes as organs de direccion des departaments, o des entitats de dret public restacades ad aguesti o que ne depenen, competents per rason dera matèria.
3. Es critèris que se fixen son vinculants entàs auti organs dera Junta de Tributs e entara Administracion tributària e de recaptacion dera Generalitat, per çò que s'an de publicar, e, en quinsevolh cas, s'a de respectar era situacion juridica particulara derivada des resolucions prealables.
Capítol IV. Recors contenciós administratiu
Article 224-1. Recorsi contra es resolucions dera Junta de Tributs de Catalonha
Es resolucions dera Junta de Tributs de Catalonha meten fin ara via administrativa. Contra aguestes resolucions se pòt interpausar un recors contenciós administratiu cossent damb çò que dispòse era normativa reguladora dera jurisdiccion contenciosa administrativa.
Disposicions addicionaus
Disposicion addicionau prumèra. Regim normatiu supletòri
En tot çò que non regule eth títol I, ei aplicable ara Agéncia Tributària de Catalonha çò que dispòse era normativa reguladora des ens qu’intègren eth sector public dera Generalitat, era normativa reguladora des sues finances publiques e eth regim pressupostari regulat entàs ens determinadi pera letra b.1 der article 1 deth tèxte rehonut dera Lei der estatut dera empresa publica catalana, aprovat per Decret legislatiu 2/2002, deth 24 de deseme.
Disposicion addicionau dusau. Accion tributària des departaments dera Generalitat
Sense prejudici des foncions dera Agéncia Tributària de Catalonha, determinadi actes d'aplicacion des tributs e dera potestat sancionadora pòden èster executadi, jos era coordinacion dera Agéncia, cossent damb era lei de creacion des madeishi tributs, pes departaments dera Generalitat o es ens que ne depenen.
Disposicion addicionau tresau. Obtencion d'informacion pera Agéncia Tributària de Catalonha
1. Es dades damb transcendéncia tributària qu'an estat obtengudes per ua administracion publica entar exercici des sues foncions en matèria de gestion, liquidacion, inspeccion e recaptacion des tributs coma conseqüéncia de delegacions de competéncies o encomanes de gestion hètes per ajuntaments catalans pòden èster comunicades per aquera administracion dirèctament ara Agéncia Tributària de Catalonha quan aguesta, cossent damb çò qu'establís era legislacion tributària, sollicite es dades entath contròtle deth compliment d'obligacions fiscaus en encastre des sues competéncies.
2. Es persones fisiques o juridiques que hèn subastes de bens an de reméter ara Agéncia Tributària de Catalonha informacion sus es transmissions de bens en qué an intervengut en qualitat d’intermediàries per compde de d’auti, quan eth transmetent non actue en exercici d’ua activitat economica. S’a d’informar autant des operacions en qué es bens s’an adjudicat per miei d’ua subasta coma per quinsevolh aute tipe d’operacion, includidi era adjudicacion dirècta.
3. Es persones fisiques o juridiques dedicades professionaument ara reventa de bens mòbles an de reméter ara Agéncia Tributària de Catalonha informacion sus es aqueriments prealables de bens que siguen susceptibles de tributar per impòst sus transmissions patrimoniaus e actes juridics en qué an intervengut, autant per compde pròpri coma en qualitat d’intermediàries per compde de d’auti.
4. Es entitats asseguradores an de reméter ara Agéncia Tributària de Catalonha informacion sus es indemnizacions pagades coma conseqüéncia des polisses des assegurances de vida contractades damb assegurats residents en Catalonha.
5. Es entitats o empreses autorizades entà gestionar es sistèmes de bingo electronic an de comunicar ara Agéncia Tributària de Catalonha era informacion relativa as partides hètes.
6. Era Direccion Generau dera Policia deth Departament d’Interior a de subministrar ara Agéncia Tributària de Catalonha, per mieis electronics, e enes formats e terminis que se determinen per convèni, es dades contengudes en registre de persones lotjades enes establiments d’auberjament plaçadi en Catalonha estrictament de besonh entara verificacion der impòst sus es sejorns en establiments toristics. Se considèren dades estrictament de besonh es següentes:
a) Era identificacion der establiment o equipament toristic plaçat en Catalonha.
b) Era identificacion deth titular dera espleita der establiment o equipament toristic.
c) Eth tipe de document d’identitat dera persona que s’alòtge en establiment o equipament toristic, e era sua data de neishença.
d) Era data d’entrada en establiment o equipament toristic de cada persona que se i alòtge e eth nombre de dies previsti deth sejorn.
7. Es autoritats portuàries de Catalonha an de provedir ara Agéncia Tributària de Catalonha era relacion d’embarcacions de crotzèr toristic qu'amarren, enes tèrmes dera lei der impòst sus es sejorns en establiments toristics, en pòrt deth quau tien encomanada era gestion.
8. Es obligacions d’informacion regulades per aguesta disposicion addicionau s'establissen sense prejudici des autes obligacions de liurament d'informacion que pòden resultar d'autes disposicions normatives o convènis de collaboracion.
Disposicion addicionau quatau. Cession de dades ara Direccion Generau de Tributs e Jòc.
1. Es dades, es informes o es antecedents obtengudi pera Agéncia Tributària de Catalonha pòden èster cedidi ara Direccion Generau de Tributs e Jòc entà analisar e dessenhar era politica tributària e elaborar era normativa tributària generau, es figures tributàries pròpries e es tributs cedidi, en marc des competéncies normatives dera Generalitat. Era comunicacion dera informacion s'a de hèr de manèra anonimizada o, s'era fin perseguida ac requerís, damb era aplicacion de tecniques de pseudonimizacion que non permeten era identificacion des persones afectades per tresaus persones diferentes ara entitat cedenta.
2. Era cession de dades de caractèr personau ara Direccion Generau de Tributs e Jòc cossent damb çò qu'establís er apartat 1 non requerís eth consentiment dera persona afectada.
Disposicion addicionau cincau. Creacion deth Còs Superior de Tecnics Tributaris dera Generalitat de Catalonha
1. Se cree eth Còs Superior de Tecnics Tributaris dera Generalitat de Catalonha, damb es foncions definides per article 217-4 d'aguest còdi e damb subjeccion as prescripcions des capítols VII e VIII deth títol I.
2. Es membres dera suprimida escala tecnica tributària deth Còs Superior d'Inspeccion e Tecnica Tributària dera Generalitat de Catalonha s'intègren dirèctament ath Còs Superior de Tecnics Tributaris dera Generalitat de Catalonha.
3. Era plantilha deth Còs Superior de Tecnics Tributaris dera Generalitat de Catalonha se fixe en cinquanta lòcs de trabalh.
Disposicion addicionau siesau. Escala tecnica tributària deth Còs Superior d'Inspeccion e Tecnica Tributària dera Generalitat de Catalonha
1. Se suprimís era escala tecnica tributària deth Còs Superior d'Inspeccion e Tecnica Tributària dera Generalitat de Catalonha.
2. Es membres dera escala tecnica tributària deth Còs Superior d'Inspeccion e Tecnica Tributària dera Generalitat de Catalonha s'an d'integrar ath Còs Superior de Tecnics Tributaris dera Generalitat de Catalonha en un termini de dus mesi a compdar dera entrada en vigor d'aguesta lei.
Disposicion addicionau setau. Adaptacion dera relacion de lòcs de trabalh
Eth president dera Agéncia Tributària de Catalonha a d'adaptar era relacion de lòcs de trabalh ara naua estructura corporativa dera Agéncia per miei d'ua resolucion en qué an de constar es lòcs de trabalh qu'an assignadi er exercici de foncions de gestion, inspeccion e recaptacion de tributs e er exercici dera potestat sancionadora en matèria tributària e que son reservadi a foncionaris des còssi tributaris dera Agéncia.
Disposicion addicionau ueitau. Adequacion dera composicion dera Junta de Govèrn dera Agéncia Tributària de Catalonha
Era modificacion dera denominacion, es competéncies, era estructura o era adscripcion des organs de qué son titulares es persones a qué hè referéncia er apartat 1.b der article 212-3 d'aguest còdi non compòrte era sua substitucion coma membres dera Junta de Govèrn. Maugrat açò, quan era totalitat o era part principau des competéncies des diti organs siguen assumides per un aute organ o un organ de naua creacion, es persones titulares d'aguesti passen a formar part dera Junta de Govèrn en substitucion des titulars des organs qu'enquiad aqueth moment auien es dites competéncies.
Disposicion addicionau nauau. Estructures d'avaloracion d'immòbles
Eth Govèrn, en marc deth desvolopament dera Administracion tributària dera Generalitat, a d'avalorar eth besonh e era viabilitat de crear es estructures corporatives de besonh en encastre d'avaloracion des immòbles.
Disposicions transitòries
Disposicion transitòria prumèra. Compliment de foncions de còssi tributaris per part de membres de d'auti còssi dera Administracion dera Generalitat o d'autes administracions publiques
1. Damb caractèr transitòri, e enquia que non age finalizat eth termini de dus mesi entara integracion en Còs Superior de Tecnics Tributaris, es foncions qu'a atribuïdes era suprimida escala tecnica tributària deth Còs Superior d'Inspeccion e Tecnica Tributària dera Generalitat de Catalonha pòden èster exercides, damb plenitud d'efèctes juridics, per foncionaris deth Còs Superior d'Administracion dera Generalitat de Catalonha e per foncionaris de còssi e escales deth subgrop A1 d'autes administracions publiques qu'agen estat abilitadi, en entrar en vigor aguesta disposicion, per resolucion deth director dera Agéncia Tributària de Catalonha.
2. Damb caractèr transitòri, e enquiath 31 de deseme de 2024, es foncions qu'a atribuïdes eth Còs Tecnic de Gestors Tributaris dera Generalitat de Catalonha pòden èster exercides, damb plenitud d'efèctes juridics, per foncionaris deth Còs de Gestion d'Administracion dera Generalitat de Catalonha e per foncionaris de còssi e escales deth subgrop A2 d'autes administracions publiques, per miei d'ua abilitacion emetuda ad aguest efècte peth director dera Agéncia Tributària de Catalonha, cossent damb procediments objectius que garantisquen es principis de merit, de capacitat e d'egalitat.
3. Es foncionaris deth Còs Superior d'Administracion dera Generalitat de Catalonha, deth Còs de Gestion d'Administracion dera Generalitat de Catalonha e des còssi e es escales de d'autes administracions publiques qu'exercissen foncions pròpries des còssi tributaris dera Agéncia Tributària de Catalonha per miei des abilitacions temporaus que regulen es apartats 1 e 2 an de complir es sues foncions en regim de dedicacion exclusiva e demoren subjèctes ath madeish regim d'incompatibilitats qu'eth que s'aplique as membres des diti còssi tributaris.
Disposicion transitòria dusau. Composicion transitòria dera Junta de Tributs de Catalonha
Eth president dera Junta de Finances, mentre non se procedís ara adaptacion des lòcs de trabalh actuaus dera Junta de Finances en çò qu'establís eth títol II d'aguest libre, passe a exercir es foncions de presdident dera Junta de Tributs e de president dera Sala 1 dera Junta de Tributs; eth vicepresident dera Junta de Finances passe a exercir es foncions de vicepresident dera Junta de Tributs e de president dera Sala 2 dera Junta de Tributs; es vocaus dera Junta de Finances aucupen es lòcs equivalents des de vocaus dera Junta de Tributs, e eth secretari dera Junta de Finances passe a exercir es foncions de secretari dera Junta de Tributs.
Disposicions finaus
Disposicion finau prumèra. Procèssi selectius d'accès as còssi d’adscripcion ara Agéncia Tributària de Catalonha
Es procèssi selectius entà accedir as còssi d'adscripcion ara Agéncia Tributària de Catalonha iniciadi en moment d'entrada en vigor d'aguesta lei contunhen de regir-se, enquia que finalizen, pera normativa que les ei aplicabla en moment dera convocatòria.
Disposicion finau dusau. Regim d'accès as còssi tributaris dera Agéncia
Es procèssi selectius entà accedir as còssi tributaris d'adscripcion ara Agéncia Tributària de Catalonha que se convòquen abans dera entrada en vigor deth reglament a qué hè referéncia er article 218-3 deth Còdi s'an d'amiar a tèrme cossent damb çò qu'establís eth Decret 222/2016, deth 5 de març, deth regim de personau e des procèssi de seleccion e provision en encastre dera Agéncia Tributària de Catalonha.
Disposicion finau tresau. Desplegament reglamentari
Mentre non se dicte eth desplegament reglamentari deth títol I d'aguest libre, demoren en vigor, en çò que non contradigue eth libre present, eth Decret 279/2007, deth 24 de deseme, per quau s'apròve eth reglament dera Agéncia Tributària de Catalonha, e es ordes de desplegament corresponentes.
Disposicion finau quatau. Manteniment des mecanismes de subministrament d’informacion ara Agéncia Tributària de Catalonha
Mentre non se regulen reglamentàriament es naui formats, contenguts, terminis, periodicitats e condicions deth subministrament d’informacion damb transcendéncia tributària dera Agéncia Tributària de Catalonha a qué hè referéncia era disposicion addicionau tresau, se mantien en vigor es existents ena data d'entrada en vigor d'aguesta lei.
Disposicion finau cincau. Regim transitòri dera normativa aplicabla en matèria de revision ena via administrativa des actes e es accions en matèria tributària
Mentre non se modifique era legislacion en matèria de revision ena via administrativa des actes e es accions a qué hè referéncia er article 221-2 deth Còdi e que non entren en vigor es normes reglamentàries que se poguen dictar en desplegament deth títol II, contunhe d'èster aplicable eth marc legislatiu en vigor.
Disposicion finau siesau. Regim aplicable ara resolucion de reclamacions e recorsi en matèria de tributs cedidi.
Era competéncia relativa ara resolucion des reclamacions economicoadministratives en matèria de tributs cedidi se pòt exercir quan se transferisquen es servicis e es foncions adscriti ad aguesta competéncia.
Disposicion finau setau. Presidéncia dera Junta de Tributs de Catalonha
Çò qu'establissen es apartats 2 e 6 der article 222-1 deth Còdi entre en vigor dempús deth moment en qué se complisque çò qu'establís era disposicion transitòria dusau d'aguest libre. Mentretant, eth titular dera presidéncia ei nomenat e separat cossent damb çò qu'establís er apartat 3 der article nomentat.
Libre tresau. Eth Conselh Fiscau de Catalonha e er Institut de Recèrca Fiscau e Estudis Tributaris de Catalonha
Títol I. Eth Conselh Fiscau de Catalonha
Capítol I. Objècte deth títol I e natura e foncions deth Conselh
Article 311-1. Objècte deth títol I
Aguest títol a per objècte crear eth Conselh Fiscau de Catalonha e determinar-ne era composicion, era organizacion e es foncions.
Article 311-2. Natura
1. Se cree eth Conselh Fiscau de Catalonha coma naut organisme consultiu e d'assessorament der amàs d'organismes e ens publics qu'intègren era Administracion tributària de Catalonha.
2. Eth Conselh Fiscau de Catalonha ei tanben er organ de participacion en desplegament des bases deth sistèma fiscau de Catalonha des entitats e personalitats següentes:
a) Des collègis professionaus, entitats, organismes o associacions mès representatives des assessors fiscaus, ena sua condicion d'interlocutors entre era Administracion tributària e es ciutadans e es empreses.
b) Des entitats sociaus de trajectòria reconeishuda en encastre deth foment dera conscienciacion fiscau, dera defensa des contribuents e dera vindicacion des principis fondamentaus dera imposicion.
c) D'expèrts de prestigi academic e professionau reconeishut.
3. Eth Conselh Fiscau de Catalonha se configure coma un ens de dret public damb personalitat juridica pròpria, adscrit ath departament deth Govèrn competent en matèria d’isènda publica.
4. Eth Conselh Fiscau de Catalonha, en exercici des sues competéncies, actue damb plea capacitat juridica e autonomia organica, pressupostària e foncionau.
Article 311-3. Regim juridic
Eth Conselh Fiscau de Catalonha se regís per aguesta lei e pes disposicions que lo despleguen, peth sòn estatut de regim intèrn, pera legislacion reguladora des entitats que formen eth sector public dera Generalitat e pes normes generaus deth dret public.
Article 311-4. Composicion
Compausen eth Conselh Fiscau de Catalonha:
a) Es organismes e ens publics qu'intègren era Administracion tributària dera Generalitat ena manèra qu'establís er apartat 2 der article 312-3.
b) Ua representacion des collègis professionaus, entitats, organismes o associacions mès representatives des assessors fiscaus qu'exercissen es sues foncions a Catalonha, segons es critèris que se determinen per reglament.
c) Per ua representacion d'expèrts de prestigi academic o professionau reconeishut, designadi ena manèra establida per apartat 2 der article 312-3.
d) Per ua representacion d'entitats sociaus de trajectòria reconeishuda enes encastres deth foment dera conscienciacion fiscau, dera defensa des contribuents e dera vindicacion des principis fondamentaus dera imposicion, designada segons es critèris que se determinen per reglament.
Article 311-5. Foncions
1. Son foncions deth Conselh Fiscau de Catalonha:
a) Prepausar estratègies d'accion a mejan e long termini entà melhorar era eficiéncia deth sistèma fiscau de Catalonha, promòir era consciéncia fiscau e eth compliment des obligacions tributàries, e evitar era evasion e era elusion fiscaus.
b) Informar ath Parlament de Catalonha e ath Govèrn dera Generalitat des resultats artenhudi per amàs d'organismes e ens publics qu'intègren era Administracion tributària dera Generalitat.
c) Gestionar eth Registre d'assessors fiscaus de Catalonha e velhar peth compliment deth còdi de conducta e des condicions d'accès ath Registre.
d) Informar preceptivament des prepauses normatives en matèria tributària qu'an d'èster aprovades pes organs de govèrn dera Administracion tributària dera Generalitat o remetudes ath Parlament de Catalonha.
e) Hèr prepauses de melhora des normes tributàries.
f) Assessorar e formular recomanacions entà melhorar es bones practiques des administracions tributàries de Catalonha, e promòir era transparéncia en exercici des competéncies tributàries.
g) Avalorar era activitat d'aplicacion des tributs dera Agéncia Tributària de Catalonha, entà detectar aspèctes d'aguesta activitat susceptibles de melhora, refortilhar era seguretat juridica e identificar vies entà redusir es cargues administratives des contribuents, entre d’autes finalitats.
h) Atier, e resòlver, s'ei eth cas, per miei dera Comission de Proteccion des Drets deth Contribuent, es suggeriments e es quèishes presentades pes contribuents en çò que hè ath foncionament des organismes e ens publics qu'intègren era Administracion tributària dera Generalitat.
i) Eméter es informes que li demane eth Parlament de Catalonha, es organs de govèrn des administracions tributàries de Catalonha o eth conselhèr deth departament competent en matèria d’isènda, tostemp qu'era emission d'aguesti informes non correspone a d'auti organs o ens.
j) Informar preceptivament e damb caractèr vinculant, per miei dera Comission Tecnica Consultiva, enes casi en qué era Agéncia Tributària de Catalonha estime que pòden concórrer es circonstàncies determinantes de conflicte ena aplicacion dera norma tributària.
k) Eméter, a peticion dera persona titulara deth departament competent en matèria d’isènda publica o der organ competent en matèria de tributs integrat en estructura organica deth departament competent en matèria d’isènda, jutjaments qu'agen per objècte era interpretacion, era explicacion o er esclariment des normes tributàries.
l) Instar ar organ competent en matèria de tributs integrat en estructura organica deth departament competent en matèria d’isènda a eméter prononciaments interpretatius dera normativa dera Generalitat enes supòsits de disparitat de critèris en aplicacion des tributs e sus eth significat que cau atribuïr as concèptes juridics indeterminadi que contengue era normativa tributària pròpria.
m) Prepausar as organs dera Generalitat competents entà interpretar o esclarir era normativa tributària pròpria, era revision des critèris fixadi.
n) Elaborar prepauses e informes per iniciativa pròpria en encastre des foncions que li atribuís aguesta lei.
o) Es que li siguen atribuïdes per ua disposicion legau o reglamentària.
2. Eth Conselh Fiscau de Catalonha exercís es sues foncions, en çò que hè as organismes e ens publics qu'intègren era Administracion tributària dera Generalitat, damb respècte as competéncies d'aguesti organismes e ens e cossent damb es principis d'autonomia, leiautat e collaboracion institucionaus.
Capítol II. Estructura organica
Article 312-1. Organs de govèrn e direccion
Es organs de govèrn e direccion deth Conselh Fiscau de Catalonha son:
a) Eth president.
b) Eth Plen.
c) Era Comission de Proteccion des Drets deth Contribuent
d) Era Comission Tecnica Consultiva.
e) Eth director.
f) Eth Comitat de Direccion.
Article 312-2. Eth president
1. Eth president deth Conselh Fiscau de Catalonha ei designat per Parlament de Catalonha, per ua majoria de tres cincaus parts, per un periòde de sies ans, d'entre persones damb ampla experiéncia professionau o academica en encastre tributari e onorabilitat reconeishuda, damb era acreditacion prealabla dera sua trajectòria professionau e capacitat ena comission parlamentària corresponenta.
Tanben correspon ath Parlament acordar era separacion deth cargue de president per bèra ua des circonstàncies establides pes letres e, g, h e i der article 312-5, atau coma acceptar-ne era dimission.
2. Correspon ath Govèrn prepausar ara persona candidata a presidir eth Conselh Fiscau de Catalonha, damb er informe prealable deth conselhèr deth departament competent en matèria d’isènda. S’un candidat non obten era confidança deth Parlament de Catalonha, eth Govèrn a de hèr ua naua prepausa en termini d’un mes.
3. Corresponen ath president deth Conselh Fiscau de Catalonha es foncions següentes:
a) Exercir era mès nauta representacion institucionau deth Conselh, que pòt delegar en director.
b) Presentar ath Parlament de Catalonha er informe annau des activitats deth Conselh.
c) Exercir era direccion superiora deth Conselh e eth comandament superior deth personau, sense prejudici des foncions que corresponen ath director.
d) Nomenar e hèr a cessar ath personau foncionari ath servici deth Conselh e contractar ath personau laborau.
e) Presidir eth Plen, convocar-ne es sessions, fixar er orde deth dia, dirigir es reünions e, s'ei eth cas, des·hèir es empats damb eth vòt de qualitat.
f) Supervisar es actes e es certificats des acòrds deth Plen e velhar peth compliment d'aguesti acòrds.
4. Eth president deth Conselh Fiscau de Catalonha a dedicacion exclusiva e era condicion de naut cargue dera Generalitat, assimilat ath de secretari generau.
Article 312-3. Eth Plen
1. Eth Plen ei er organ collegiat competent entà exercir es foncions corresponentes ath Conselh Fiscau.
2. Intègren eth Plen deth Conselh Fiscau de Catalonha:
a) Eth president deth Conselh.
b) Sies vocaus, designadi per Govèrn, en representacion des organismes e ens publics qu'intègren era Administracion tributària dera Generalitat que, cossent damb çò que s'establisque per reglament, agen era condicion de membres deth Conselh.
c) Quate vocaus en representacion des administracions tributàries locaus de Catalonha, que son designadi cossent damb çò que s'establisque per reglament.
d) Sies vocaus en representacion des collègis professionaus, entitats, associacions o collectius mès representatius des assessors fiscaus qu'exercissen es sues foncions en Catalonha, designadi pes ens que s'establisquen per reglament.
e) Quate vocaus, designadi per Parlament de Catalonha per majoria de tres cincaus parts, d'entre catedratics e professors damb dedicacion exclusiva en encastre academic, en foncion dera sua valor contrastada en encastre dera fiscalitat, autant en versant juridic coma economic, e que non pòden èster cargues institucionaus, elegidi ne organics en organizacions politiques.
f) Era persona responsabla des plans e programes de prevencion e reduccion dera fraudaria fiscau dera Agéncia Tributària de Catalonha.
g) Dus vocaus en representacion d'entitats sociaus de trajectòria reconeishuda en encastre deth foment dera conscienciacion fiscau, dera defensa des contribuents e dera vindicacion des principis fondamentaus dera imposicion.
3. Es persones qu'intègren eth Plen deth Conselh actuen damb plea independéncia de critèri en exercici des foncions que les corresponen.
4. Assistissen tàs reünions deth Plen eth director e eth secretari deth Conselh, qu'actuen damb votz mès sense vòt.
5. Es membres deth Conselh Fiscau de Catalonha son sosmetudi ath regim d'abstencion e recusacion establit pera normativa generau de procediment administratiu.
Article 312-4. Nomenament des vocaus
1. Correspon ath Govèrn nomenar e hèr a cessar es vocaus deth Conselh Fiscau de Catalonha.
2. Exceptat des vocaus a qué hè referéncia er apartat 2.e der article 312-3, son designades peth Govèrn coma vocaus es persones següentes:
a) Coma vocaus per rason deth cargue, es que en cada moment agen era representacion institucionau des organismes e ens publics qu'intègren era Administracion tributària dera Generalitat que, cossent damb çò que s'establisque per reglament, agen era condicion de membres deth Conselh.
b) Coma vocaus en representacion des assessors fiscaus, es que prepausen es entitats damb representacion en Conselh, damb er informe prealable deth president.
Article 312-5. Cessament des vocaus
1. Es vocaus deth Plen deth Conselh Fiscau de Catalonha pèrden aguesta condicion per bèra ua des causes següentes:
a) Per expiracion deth termini deth sòn manament.
b) A prepausa motivada des entitats que ne promoigueren eth nomenament, en cas des vocaus a qué hè referéncia er apartat 2.d der article 312-3.
c) Per cessament o renóncia ath cargue, en cas des vocaus a qué hè referéncia er apartat 2.b der article 312-3.
d) Per renóncia ara condicion de vocau, presentada per escrit e comunicada ath Govèrn.
e) Per condemna per delicte dolós en vertut de senténcia fèrma.
f) Per decès.
g) Per incapacitacion o inabilitacion entà exercir un cargue public declarades per senténcia fèrma.
h) Per incompatibilitat subrevenguda.
i) Per negligéncia notòria e grèu en compliment des obligacions e es déuers deth cargue, estimada peth Plen deth Conselh per majoria absoluda des vocaus.
2. Es vocaus deth Conselh Fiscau de Catalonha son nomenadi per un periòde de sies ans, exceptat des vocaus a qué hèn referéncia es letres b e c der apartat 2 der article 312-3.
3. Exceptat des supòsits a qué hèn referéncia es letres e, g, h e i der apartat 1, es persones qu'intègren eth Plen deth Conselh, includida era que n'aucupe era presidéncia, an de contunhar en exercici des sues foncions enquiara prenuda de possession deth nau president e des naui vocaus.
4. Quinsevolh vacanta anticipada en un lòc de vocau a d'èster cubèrta cossent damb eth procediment de nomenament establit en aguest article. En aguest cas, eth manament dera persona nomenada entà aucupar era vacanta s'esten ath madeish periòde que li demoraue ara persona substituïda entà acabar eth manament.
Article 312-6. Regim retributiu
1. Es vocaus deth Plen deth Conselh Fiscau de Catalonha non perceben cap de retribucion peth desvolopament des sues foncions, exceptat des compensacions economiques que se fixen en pressupòst, cossent damb es critèris qu'establisque er estatut de regim intèrn e era normativa aplicabla.
2. Eth president, qu'a dedicacion exclusiva, percep era retribucion que se fixe en pressupòst, cossent damb çò que dispòse er estatut de regim intèrn.
3. Es vocaus a qué hèn referéncia es letres b e c der apartat 2 der article 312-3 non receben cap de retribucion ne compensacion economica per exercici des sues foncions.
Article 312-7. Regim d'incompatibilitats
1. Era condicion de president deth Conselh Fiscau de Catalonha e era de vocau deth Plen son incompatibles damb:
a) Era condicion de membre deth Parlament Catalonha.
b) Era condicion de membre deth Govèrn dera Generalitat.
c) Era condicion de membre elegit de corporacions locaus.
d) Er exercici dera carrèra judiciau o fiscau.
e) Er exercici de cargues en organs d'importància constitucionau o estatutària.
f) Era condicion de naut cargue ath servici dera Generalitat, der Estat o dera Administracion locau o personau de nomenament eventuau, damb era excepcion des representants d'entitats publiques qu'intègren era Administracion tributària dera Generalitat.
g) Era condicion de deputat ath Congrès o ath Parlament Europèu o de senador.
h) Er exercici de cargues directius en empreses concessionàries o arrendatàries d'òbres o servicis des administracions publiques de Catalonha.
i) Eth compliment de foncions directives en partits politics, associacions empresariaus o sindicats.
j) Era condicion de director deth Burèu Antifraudaria de Catalonha
2. Ei aplicable ath president e ath director deth Conselh Fiscau de Catalonha, ath delà de çò que dispòse er apartat 1, eth regim establit pera normativa en vigor en matèria d'incompatibilitats des nauti cargues ath servici dera Generalitat.
Capítol III. Regim de foncionament
Article 313-1. Foncions deth Plen
Eth Plen deth Conselh Fiscau de Catalonha a es foncions següentes:
a) Aprovar era memòria annau d'accions.
b) Aprovar er informe que cau presentar ath Parlament de Catalonha a qué hè referéncia er apartat 1.b der article 311-5.
c) Fixar es objectius deth Conselh e aprovar-ne eth plan annau d'accions.
d) Conéisher, debàter e aprovar eth projècte de pressupòst.
e) Informar sus es prepauses de disposicions normatives qu'afècten as competéncies, as foncions, ara estructura organica e ath regim de foncionament deth Conselh.
f) Debàter e aprovar es prepauses d’accion e es informes que s’elèven ath Parlament de Catalonha o ath Govèrn.
g) Aprovar es prepauses de soscripcion de convènis deth Conselh damb d’autes entitats publiques o privades, e d'autes formules de collaboracion en qué participe.
h) Recéber informacion deth nomenament e era separacion deth director deth Conselh, e exercir eth contròtle dera foncion de direccion.
i) Deliberar e informar sus es ahèrs qu'eth president deth Conselh sosmet ara sua consideracion.
j) Es que li atribuïssen era normativa de desplegament d’aguesta lei e era normativa en vigor que regule eth regim juridic des organs collegiadi.
Article 313-2. Foncionament deth Plen
1. Eth Conselh Fiscau de Catalonha foncione en Plen, qu'ei integrat peth president e toti es vocaus.
2. Eth Plen s'amasse en session ordinària un còp ath mes. Tanben se pòt amassar en sessions extraordinàries per decision deth president o s'ac solliciten era mitat mès un des vocaus.
3. Eth foncionament deth Conselh Fiscau de Catalonha en plen se regís, en tot çò que non establís era presenta lei e er estatut de regim intèrn deth Conselh, per çò que dispòse era Lei de regim juridic e procediment des administracions publiques de Catalonha.
Article 313-3. Eth secretari deth Conselh
1. Correspon ath president acordar eth nomenament deth secretari deth Conselh Fiscau de Catalonha, qu'a d'èster designat d'entre personau foncionari qu’apertien a bèth un des còssi deth subgrop A1 dera Generalitat damb experiéncia en foncionament d'organs collegiadi.
2. Eth secretari deth Conselh Fiscau de Catalonha a es foncions següentes:
a) Organizar es servicis e eth supòrt tecnic e administratiu deth Plen.
b) Velhar entà pr'amor qu'es organs deth Conselh Fiscau de Catalonha actuen cossent damb es principis d'economia, celeritat e eficacitat.
c) Assistir, damb veu mès sense vòt, as sessions deth Plen e des comissions.
d) Recuélher es informes e era documentacion de besonh entath desvolopament der orde deth dia previst enes sessions deth Plen.
e) Esténer es actes des sessions e autorizar-les damb era sua signatura e damb era aprobacion deth president.
f) Tramitar e executar, s’escatz, es acòrds adoptadi peth Plen.
g) Susvelhar era documentacion deth Conselh.
h) Expedir es certificacions des acòrds adoptadi peth Plen.
i) Es que li corresponen cossent damb era normativa en vigor que regule eth regim juridic des organs collegiadi e era normativa de desvolopament d’aguesta lei.
3. Ei aplicable ath secretari deth Conselh eth regim generau d'incompatibilitats deth personau ath servici dera Generalitat.
Article 313-4. Supléncia
1. Cossent damb çò qu'establís er estatut de regim intèrn, en cas d'abséncia o malautia deth president deth Conselh Fiscau de Catalonha, quinsevolh des vocaus a qué hè referéncia er apartat 2.e der article 312-3 ne pòt assumir provisionaument es foncions, per designacion temporau deth president.
2. En cas d'abséncia o malautia deth secretari deth Conselh Fiscau de Catalonha, eth president a de designar un suplent d'entre eth personau foncionari que prèste servicis ath Conselh.
Article 313-5. Era Comission de Proteccion des Drets deth Contribuent
1. Entà exercir es foncions establides per apartat 1.h der article 311-5, eth Conselh a de constituïr era Comission de Proteccion des Drets deth Contribuent.
2. Era Comission de Proteccion des Drets deth Contribuent ei formada peth president deth Conselh, que n'exercís era presidéncia, e per tres vocaus deth Conselh, un en representacion deth grop de vocaus a qué hè referéncia er apartat 2.b der article 312-3, un en representacion deth grop de vocaus a qué hè referéncia er apartat 2.d deth madeish article e un deth grop a qué hè referéncia er apartat 2.e der madeish article.
3. Era Comission de Proteccion des Drets deth Contribuent a era foncion d'atier, e resòlver, s'ei eth cas, es quèishes e es suggeriments que presenten es contribuents sus er amàs dera activitat tributària dera Administracion tributària dera Generalitat.
4. En encastre dera foncion de resolucion de quèishes, era Comission de Proteccion des Drets deth Contribuent pòt sosméter ara consideracion deth Plen prepauses de sollicitud d'inici deth procediment de revocacion e d’auti procediments de revision d'ofici des actes administratius.
5. Era Comission de Proteccion des Drets deth Contribuent pòt elevar ath Plen prepauses e informes en çò que hè ara foncion de defensa des drets deth contribuent.
Article 313-6. Era Comission Tecnica Consultiva
1. Entà exercir es foncions establides per apartat 1.j der article 311-5, eth Conselh Fiscau de Catalonha a de constituïr era Comission Tecnica Consultiva.
2. Era Comission Tecnica Consultiva ei formada peth president deth Conselh Fiscau de Catalonha, que n'exercís era presidéncia, e per tres vocaus designadi peth president, dus en representacion deth grop de vocaus a qué hè referéncia er apartat 2.b der article 312-3 e un deth grop a qué hè referéncia er apartat 2.e deth madeish article. Enes sessions dera comission i an de participar, damb votz mès sense vòt, dus representants dera Inspeccion Tributària dera Agéncia Tributària de Catalonha designadi peth director d'aguest organisme.
3. Era Comission Tecnica Consultiva a era foncion d'eméter un informe preceptiu e vinculant enes casi en qué era Agéncia Tributària de Catalonha estime que pòden concórrer es circonstàncies determinantes de conflicte ena aplicacion dera norma tributària.
Article 313-7. Comissions especializades temporaus
1. Eth president deth Conselh Fiscau de Catalonha pòt constituïr comissions especializades de caractèr temporau entara consulta e er estudi d'ahèrs concrèts. Aguestes comissions an era consideracion de grops de trabalh e son presidides per un des membres deth Conselh, designat peth president.
2. Es prepauses adoptades pes comissions especializades temporaus s'an de reméter ath Plen pr'amor que les coneishe e, s'ei eth cas, les apròve, e, en cap cas, non an caractèr vinculant.
Article 313-8. Assisténcia as sessions deth Plen e as comissions deth Conselh
1. Pòden participar enes reünions deth Plen deth Conselh Fiscau de Catalonha, damb era convocatòria prealabla deth president, damb votz mès sense vòt e cossent damb era matèria que sigue objècte de debat, es persones següentes:
a) Es responsables des organismes o ens publics qu'intègren es administracions tributàries de Catalonha que non son membres deth Conselh.
b) Es responsables de d'auti organismes dera Generalitat damb encastres d'accion relacionadi damb era gestion economica o financèra.
2. Pòden assistir tàs reünions des comissions, entà informar e hèr suggeriments, es membres d'universitats, institucions academiques o d'autes entitats especializades en estudi dera fiscalitat o dera Administracion tributària, e tanben persones expèrtes enes matèries que constituïssen eth sòn objècte.
Article 313-9. Déuer de resèrva
Totes es dades, informes o antecedents de quinsevolh natura obtengudi peth Conselh Fiscau de Catalonha en exercici des sues foncions an caractèr reservat e unicament se pòden utilizar enes tèrmes establidi pera normativa en vigor en matèria d'usatge des dades damb transcendéncia tributària e en matèria de proteccion de dades.
Article 313-10. Eth director
1. Eth director deth Conselh Fiscau de Catalonha ei nomenat e separat per orde dera persona titulara deth departament competent en matèria d’isènda publica d'entre foncionaris e personau laborau deth grop A (subgrop A1) des administracions publiques qu'aucupen o agen aucupat places corresponentes a còssi es foncions des quaus agen relacion dirècta damb era matèria que li ei pròpria, cossent damb çò que s'indique ena relacion de lòcs de trabalh. Eth director aucupe eth lòc damb dedicacion exclusiva e a categoria de subdirector o subdirectora generau.
2. Corresponen ath director deth Conselh Fiscau de Catalonha es foncions següentes:
a) Tramitar e executar, s’escatz, es acòrds adoptadi peth Plen.
b) Exercir era direccion ordinària deth Conselh.
c) Organizar e coordinar es servicis e foncions deth Conselh.
d) Exercir era representacion ordinària en orde judiciau e en extrajudiciau.
e) Dirigir e coordinar era accion des comissions.
f) Elaborar er avantprojècte de pressupòst e sosmeter-lo ath Plen.
g) Executar eth programa annau d'accion deth Conselh.
h) Exercir eth comandament ordinari deth personau, e tanben era potestat disciplinària.
i) Actuar coma organ de contractacion deth Conselh.
j) Autorizar despenes damb cargue a crèdits pressupostaris.
k) Velhar pr'amor qu'es organs deth Conselh actuen cossent damb es principis d'economia, celeritat e eficacitat.
l) Es que li delègue eth president.
Article 313-11. Eth Comitat de Direccion
1. Eth Comitat de Direccion, integrat peth president, eth director e un des vocaus a qué hè referéncia er apartat 2.b der article 312-3, designat peth president deth Conselh, ei er organ collegiat de gestion ordinària deth Conselh Fiscau de Catalonha.
2. Er estatut de regim intèrn fixe eth regim de foncionament e era periodicitat des reünions deth Comitat de Direccion. En quinsevolh cas, s'a d'amassar entà preparar es ahèrs que cau includir en orde deth dia de cada session deth Plen deth Conselh.
Capítol IV. Regim juridic e economic
Article 314-1. Recorsi economics
Es recorsi deth Conselh Fiscau de Catalonha son constituïdi per:
a) Es assignacions damb cargue as pressupòsti dera Generalitat de Catalonha.
b) Es rendiments procedenti des bens e es drets pròpris o qu'agen adscriti.
c) Quinsevolh aute recors que li correspone legaument.
Article 314-2. Pressupòst
1. Eth pressupòst deth Conselh Fiscau de Catalonha se regís pera normativa reguladora des entitats que formen eth sector public dera Generalitat, era normativa reguladora des sues finances publiques e es leis de pressupòsti successives.
2. Correspon ath director deth Conselh elaborar er avantprojècte de pressupòst, qu'a de contier çò que determine era normativa annau d’elaboracion des pressupòsti.
3. Er avantprojècte de pressupòst deth Conselh s'a de sosméter ara analisi e eth debat deth Plen abans d'èster aprovat.
Article 314-3. Patrimòni
1. Eth patrimòni deth Conselh Fiscau de Catalonha ei constituït pes bens e es drets que li son adscriti e pes bens e es drets pròpris, de quinsevolh natura, qu'aquerisque per quinsevolh títol.
2. Es bens adscriti ath Conselh consèrven era qualificacion juridica originària e era adscripcion non implique era transmission deth domeni public ne era desafectacion.
3. Eth regim patrimoniau deth Conselh ei subjècte ara normativa reguladora des entitats que formen eth sector public dera Generalitat e ara normativa reguladora deth patrimòni dera Administracion dera Generalitat.
Article 314-4. Regim compdable e fiscalizacion
Eth Conselh Fiscau de Catalonha ei sosmetut ath regim de comptabilitat publica e de fiscalizacion qu'era legislacion reguladora des finances publiques establís entàs entitats autonòmes de caractèr administratiu depenentes dera Generalitat.
Article 314-5. Contractacion
1. Eth regim juridic dera contractacion deth Conselh Fiscau de Catalonha ei eth qu'establís era normativa en vigor sus contractes deth sector public.
2. Er organ de contractacion deth Conselh ei eth director.
Article 314-6. Personau
1. Eth Conselh Fiscau de Catalonha pòt compdar damb personau foncionari e personau laborau entar exercici des sues foncions.
2. Eth Plen deth Conselh Fiscau de Catalonha apròve era relacion de lòcs de trabalh, a prepausa deth president, elaborada cossent damb es disposicions dera legislacion sus era foncion publica dera Administracion dera Generalitat e d'autes normes d'aplicacion.
3. Entà desvolopar trabalhs o estudis especifics, se pòden contractar es servicis professionaus d'expèrts cossent damb es normes generaus dera contractacion publica dera Generalitat. En cas qu'aguesti expèrts participen enes reünions deth Plen deth Conselh o des comissions, demoren subjèctes as madeishes obligacions de resèrva e confidencialitat qu’era rèsta deth personau e membres deth Conselh.
Article 314-7. Actes dictadi pes organs deth Conselh Fiscau de Catalonha
1. Es actes administratius que provien des organs de govèrn deth Conselh Fiscau de Catalonha pòden èster objècte d'un recors d'auçada deuant eth conselhèr deth departament competent en matèria d’isènda publica, a excepcion des actes deth president, qu'agoten era via administrativa, contra es quaus se pòt interpausar un recors potestatiu de reposicion.
2. Es responses as quèishes e es suggeriments non constituïssen ne reconeishen drets subjectius o situacions juridiques individualizades, per çò que non son susceptibles de recors administratiu o jurisdiccionau.
3. Er informe vinculant emetut pera Comission Tecnica Consultiva non ei susceptible de recors o reclamacion, sense prejudici qu'enes recorsi procedents contra er acte de liquidacion se plantege era procedéncia dera declaracion de conflicte ena aplicacion dera norma.
4. Eth recors extraordinari de revision s'a d'interpausar deuant der organ qu'a dictat er acte que s'impugne enes supòsits reguladi pera legislacion de procediment administratiu, que tanben ei eth competent entà resolver-lo.
5. Era interposicion deth recors contenciós administratiu ei procedent cossent damb çò qu'establís era lei d'aguest orde jurisdiccionau.
6. Correspon ath director deth Conselh garantir eth compliment des obligacions de publicitat activa e resòlver es sollicituds d'accès ara informacion que formulen es persones dirèctament restacades damb era organizacion, eth foncionament o era activitat deth Conselh. Contra es resolucions dictades en aguest encastre se pòt interpausar eth recors potestatiu de reposicion, e tanben era reclamacion establida pera legislacion de transparéncia e es auti recorsi que calguen.
Article 314-8. Memòria annau
1. Eth Conselh Fiscau de Catalonha a d'elaborar ua memòria annau des sues activitats e des conclusions des consultes, es informes, es estudis e es jutjaments qu'a tramitat.
2. Laguens deth prumèr trimèstre de cada an, eth Plen deth Conselh a d'aprovar era memòria annau qu'elève ath Govèrn e constituís eth fondament der informe que se presente ath Parlament de Catalonha laguens deth prumèr semèstre de cada an.
Article 314-9. Accès ara informacion
1. Eth Conselh Fiscau de Catalonha a de garantir era confidencialitat des consultes, es informes, es estudis e es jutjaments qu'elabòre e ac requerissen, sense prejudici deth dret d'accès ara informacion e ara documentacion des interessadi.
2. Era Comission de Proteccion des Drets deth Contribuent e era Comission Tecnica Consultiva son facultades entà accedir as dades des expedients des procediments tributaris restacadi damb er ahèr que se sosmet ara sua consideracion que siguen estrictament de besonh entà eméter eth sòn prononciament. Ad aguesti efèctes, es organs administratius afectadi pes accions an era obligacion de facilitar era informacion que solliciten es comissions.
3. Es consultes, es informes, es estudis e es jutjaments deth Conselh Fiscau de Catalonha se hèn publics, un còp notificadi as persones, ens e institucions interessades, damb era anonimizacion prealabla des dades de caractèr personau.
Capítol V. Relacions institucionaus
Article 315-1. Collaboracion institucionau
1. Eth Conselh Fiscau de Catalonha prèste assisténcia tecnica as ens e organismes publics dera Generalitat responsables dera gestion, era recaptacion, era liquidacion e era inspeccion des impòsti.
2. En encastre des foncions establides per article 311-5, eth Conselh Fiscau de Catalonha pòt collaborar damb es organismes de d'auti païsi que li son omologables e damb d'autes autoritats fiscaus.
3. Eth Conselh Fiscau de Catalonha, quan era sua intervencion sigue exprèssament requerida, e cossent damb es foncions establides per article 311-5, a de cooperar damb era Administracion locau, era Administracion de justícia, es organs deth Ministèri Fiscau e eth Burèu Antifraudaria de Catalonha.
4. Toti es organismes e institucions publiques depenents dera Generalitat que, dirèctament o indirèctament, gestionen, liquiden o recapten ingrèssi de caractèr tributari collabòren damb eth Conselh Fiscau de Catalonha e li an de facilitar quinsevolh dada o documentacion de besonh entà desvolopar es dues foncions, sense prejudici deth compliment dera normativa de proteccion de dades.
5. Eth Conselh Fiscau de Catalonha, cossent damb era normativa aplicabla, pòt signar convènis o acordar quinsevolh formula juridica admetuda en dret entà hèr efectiva era collaboracion damb d'autes administracions o damb es ens e organismes que i apartenen establida en aguest article, enes encastres d'accion que dirèctament o indirèctament li son pròpris.
Títol II. Institut de Recèrca Fiscau e Estudis Tributaris de Catalonha
Capítol I. Disposicions generaus
Article 321-1. Natura
1. Se cree er Institut de Recèrca Fiscau e Estudis Tributaris de Catalonha, coma organisme autonòm administratiu damb personalitat juridica pròpria e plea capacitat d'actuar entà complir es sues foncions.
2. Er Institut de Recèrca Fiscau e Estudis Tributaris de Catalonha s'adscriu ath departament deth Govèrn competent en matèria d’isènda e dispòse d'autonomia foncionau, financèra e de gestion entà exercir es sues foncions.
3. Er Institut de Recèrca Fiscau e Estudis Tributaris de Catalonha se regís per aguesta lei e pes autes disposicions que la despleguen, peth sòn estatut de regim intèrn, pera legislacion reguladora des entitats que formen eth sector public dera Generalitat e pes normes generaus deth dret public.
Article 321-2. Finalitats
Es finalitats der Institut de Recèrca Fiscau e Estudis Tributaris de Catalonha son es següentes:
a) Estudiar e hèr recèrca en matèria d’isènda publica, dret tributari e gestion des sistèmes fiscaus.
b) Impulsar era reflexion, eth debat sociau e era divulgacion scientifica en encastre dera fiscalitat.
c) Crear, gestionar, difóner e aplicar eth coneishement tecnic de besonh entà perfeccionar eth sistèma fiscau de Catalonha.
d) Garantir era qualitat tecnica e era formacion permanenta deth personau ath servici des diferenti organismes qu'intègren era Administracion tributària dera Generalitat.
e) Identificar, analisar e fomentar era aplicacion a Catalonha des melhores practiques de gestion des sistèmes fiscaus de tot eth mon.
f) Collaborar damb es universitats e es centres de recèrca establidi en Catalonha entà promòir era produccion scientifica en encastre dera fiscalitat.
g) Collaborar damb institucions academiques e organizacions internacionaus que fomenten er estudi dera fiscalitat.
h) Èster un centre de referéncia en coneishement dera fiscalitat internacionau e un esturment basic entath desvolopament economic de Catalonha e deth sòn teishut empresariau.
Article 321-3. Foncions
1. Er Institut de Recèrca Fiscau e Estudis Tributaris de Catalonha a es foncions següentes:
a) Generar, obtier e difóner eth coneishement scientific en encastre dera fiscalitat.
b) Desvolopar e promòir era recèrca juridica e economica en encastre dera isènda publica e dera gestion des sistèmes tributaris.
c) Elaborar o impulsar era publicacion de trabalhs scientifics o tecnics restacadi damb era fiscalitat.
d) Organizar activitats de debat, reflexion e divulgacion sus era fiscalitat.
e) Assessorar tecnicament ath Parlament de Catalonha e ath Govèrn dera Generalitat en desvolopament dera politica fiscau.
f) Detectar, analisar e prepausar era aplicacion des melhores practiques de gestion as organismes qu'intègren era Administracion tributària dera Generalitat.
g) Promòir er accès des ciutadans ath coneishement dera fiscalitat, damb er impuls de programes de formacion e educacion en compliment des obligacions tributàries.
h) Estudiar, identificar e definir es programes, es contenguts e era estructura des procèssi selectius deth personau assignat as foncions d'aplicacion des tributs, e tanben es competéncies, es perfils professionaus exigibles e es metòdes de seleccion e avaloracion mès adequadi entad aguest personau, enes tèrmes fixadi pera autoritat competenta o enes quaus s'establisquen en acòrd o convèni corresponent.
i) Participar enes organs e es procèssi de seleccion deth personau assignat as foncions d'aplicacion des tributs, enes tèrmes fixadi pera autoritat competenta o enes quaus s'establisquen en acòrd o convèni corresponent.
j) Executar, gestionar procèssi selectius e sostier-les, enes tèrmes fixadi pera autoritat competenta o enes quaus s'establisquen en acòrd o convèni corresponent, e participar, s’escatz, ena seleccion de d'auti tipes de personau, en çò que hè as coneishements tributaris que se poguen exigir.
k) Establir e desvolopar politiques generaus de formacion en encastre tributari, e programar, organizar e desvolopar es accions de formacion de caractèr selectiu, iniciau o basic, d'especializacion e d'actualizacion permanenta.
l) Promòir era collaboracion damb institucions e centres de Catalonha, der Estat e internacionaus analògs e mantier-i relacions d'intercambi de coneishement e de professionaus enes matèries pròpries dera sua competéncia.
m) Dar supòrt, en matèria de fiscalitat internacionau, ara internacionalizacion dera economia catalana e des sues empreses e operadors economics.
n) Dar supòrt, en matèria de fiscalitat internacionau, ara atraccion d'inversions e installacion d'empreses estrangères en Catalonha.
o) Assessorar en fiscalitat internacionau as autoritats tributàries de Catalonha.
p) Hèr estudis e informes sus era afectacion dera globalizacion ena evasion e era elusion fiscaus e es mesures correctritzes de besonh.
q) Analisar es experiéncies internacionaus de melhora ena redistribucion dera renda e dera riquesa per miei dera fiscalitat.
r) Elaborar estudis sus es efèctes dera definicion deth marc normatiu en matèria fiscau e der abús que se ne hè en assemblatge e era relacion damb es legislacions tributàries der entorn propèr.
s) Calcular, annaument, era brècha fiscau en Catalonha.
t) Es que li atribuïsquen es leis e d’autes disposicions e es que li encomane eth Govèrn.
2. Er Institut de Recèrca Fiscau e Estudis Tributaris de Catalonha exercís es sues foncions en relacion damb totes es administracions tributàries de Catalonha e damb es sòns ens e organs comuns, cossent damb es principis d'autonomia, leiautat e collaboracion institucionaus.
Capítol II. Organizacion
Article 322-1. Estructura organica
1. Es organs de govèrn der Institut de Recèrca Fiscau e Estudis Tributaris de Catalonha son:
a) Eth Conselh Rector.
b) Eth director.
2. Tanben forme part dera estructura organica der Institut eth Comitat Scientific.
Article 322-2. Eth Conselh Rector
1. Eth Conselh Rector ei er organ de participacion, deliberacion, consulta, seguiment e aprobacion des activitats e es projèctes der Institut de Recèrca Fiscau e Estudis Tributaris de Catalonha.
2. Intègren eth Conselh Rector:
a) Eth president, cargue qu'aucupe era persona titulara dera secretaria competenta en matèria d’isènda.
b) Es vocaus, damb era distribucion següenta:
1èr. Eth president deth Conselh Fiscau de Catalonha.
2au. Eth director dera Agéncia Tributària de Catalonha.
3au. Tres vocaus designadi pera persona titulara deth departament competent en matèria d’isènda, un des quaus d'entre es titulars d'unitats directives competentes en matèria pressupostària.
4au. Dus persones designades peth president deth Conselh Rector der Institut d'entre persones expèrtes en fiscalitat e prestigi reconeishut en mon academic, restacades as universitats de Catalonha.
5au. Eth director der Institut, damb votz mès sense vòt.
3. Exceptat deth director, es membres deth Conselh Rector non an dedicacion exclusiva ne perceben cap de retribucion entà exercir es sues foncions, damb excepcion des compensacions economiques que se fixen en pressupòst cossent damb çò que dispòse eth reglament de foncionament intèrn. Es membres deth Conselh Rector que formen part deth sector public e es que perceben retribucions damb cargue a pressupòsti publics de manèra dirècta o indirècta non receben cap de retribucion ne compensacion entar exercici des sues foncions ar Institut.
Article 322-3. Foncions deth Conselh Rector
Corresponen ath Conselh Rector der Institut de Recèrca Fiscau e Estudis Tributaris de Catalonha es foncions següentes:
a) Aprovar eth plan estrategic, es plans d'accion annaus, es programes de recèrca, formacion e seleccion e era carta de servicis.
b) Conéisher e debàter er avantprojècte de pressupòst e aprovar era memòria annau der Institut.
c) Informar sus es disposicions de caractèr generau relatives ara estructura organica e eth regim interior der Institut.
d) Impulsar, debàter e examinar es prepauses qu’er Institut elève ara persona titulara deth departament competent en matèria d’isènda publica.
e) Prepausar ath Govèrn es barèms reguladors des remuneracions des activitats de recèrca, formacion e seleccion impulsades per Institut.
f) Prepausar ath Govèrn es critèris entà fixar es drets d'inscripcion o matricula enes activitats der Institut.
g) Aprovar es prepauses de soscripcion de convènis qu'er Institut soscriue damb dautes entitats publiques o privades e sus es autes formules de collaboracion en qué participe er Institut.
h) Recéber informacion deth nomenament e era separacion deth director der Institut e exercir eth contròtle dera foncion de direccion.
i) Acordar era creacion d'organs temporaus d'assessorament o consulta der Institut e èster informat sus es organs d'aguesta natura creadi a iniciativa deth president der Institut.
j) Deliberar e informar sus es ahèrs qu'eth president der Institut sosmete ara sua consideracion.
k) Es que li atribuïsquen es leis e d’autes disposicions e es que li encomane eth Govèrn.
Article 322-4. Foncionament deth Conselh Rector
1. Eth Conselh Rector s’amasse en session ordinària dus viatges ar an, convocat peth president, e en session extraordinària tostemp qu’ac decidisque eth president, a iniciativa pròpria o a instància d'ua tresau part des membres.
2. Eth president pòt convidar a assistir tàs reünions deth Conselh Rector, damb votz mès sense vòt, as persones següentes:
a) Responsables des diuèrsi organismes o ens publics qu'intègren era Administracion tributària dera Generalitat que non siguen vocaus per rason deth cargue.
b) Responsables de d'auti organismes dera Generalitat damb encastres d'accion relacionadi damb era gestion economica o financèra.
c) Expèrts enes matèries que, cossent damb er article 321-2, constituïssen bèra ua des sues finalitats.
3. Es acòrds deth Conselh Rector son adoptadi per majoria des membres presents ena session en qué se vòten. Eth president des·hè es egalizacions per miei deth vòt de qualitat.
4. Cossent damb çò que dispòse era normativa en vigor sus er usatge dera informacion tributària e en matèria de proteccion de dades personaus, es persones que participen en ua reünion deth Conselh Rector der Institut de Recèrca Fiscau e Estudis Tributaris de Catalonha an de sauvar era resèrva pròpria dera sua foncion e non pòden emplegar en cap cas era sua condicion entàs ahèrs que, pera activitat professionau o academica qu’exercissen, poguen auer relacion damb es que coneishen per rason deth cargue.
5. Eth Conselh Rector, en tot çò que non establís aguesta lei ne era normativa de desplegament, se regís, supletòriament, pera legislacion en vigor aplicabla as organs collegiadi dera Administracion dera Generalitat.
Article 322-5. Eth director
1. Eth Govèrn, a prepausa deth conselhèr deth departament competent en matèria d’isènda, nomene e separe des sues foncions ath director der Institut de Recèrca Fiscau e Estudis Tributaris de Catalonha.
2. Eth candidat a dirigir er Institut de Recèrca Fiscau e Estudis Tributaris de Catalonha ei escuelhut d'entre persones expèrtes en fiscalitat de competéncia e prestigi reconeishudi e experiéncia acreditada.
3. Eth director der Institut de Recèrca Fiscau e Estudis Tributaris de Catalonha a dedicacion exclusiva e era condicion de naut cargue deth Govèrn dera Generalitat, ei assimilat a toti es efèctes a un director generau e li ei aplicable eth regim establit pera normativa en matèria d'incompatibilitats des nauti cargues.
4. Corresponen ath director der Institut de Recèrca Fiscau e Estudis Tributaris de Catalonha es foncions següentes:
a) Era representacion ordinària, era direccion, era administracion e era coordinacion des accions der Institut.
b) Eth comandament e eth nomenament e cessament deth personau foncionari ath servici der Institut, e era contractacion e eth licenciament deth personau laborau.
Article 322-6. Eth Comitat Scientific
1. Eth Comitat Scientific ei er organ de caractèr consultiu der Institut de Recèrca Fiscau e Estudis Tributaris de Catalonha. Ei un organ collegiat integrat per un maxim de dètz expèrts academics de prestigi nacionau e internacionau reconeishut en matèria fiscau e tributària qu'a coma finalitats proporcionar orientacion estrategica ar Institut en encastre dera recèrca e establir critèris entà garantir era qualitat des sues activitats formatives e de recèrca.
2. Es membres deth Comitat Scientific son designadi peth Conselh Rector per un periòde de cinc ans, en foncion deth sòn bagatge investigador, acreditat pera participacion e eth lideratge en grops e projèctes de recèrca competitius e pera publicacion dera sua activitat de recèrca en revistes academiques especializades e de referéncia internacionau o en editoriaus de prumèr nivèu.
3. Eth president deth Comitat Scientific ei designat peth Conselh Rector d'entre es sòns membres per un periòde de cinc ans.
4. Es foncions deth Comitat Scientific son es següentes:
a) Revisar e prepausar es linhes de recèrca.
b) Revisar e prepausar es plans e programes de formacion.
c) Prepausar programes d'accion en matèria scientifica entara execucion de projèctes de recèrca e formacion.
d) Prepausar programes de recèrca e formacion en matèria de fiscalitat internacionau.
5. Eth Comitat Scientific s'amasse en session ordinària un viatge ar an, convocat peth president, e en session extraordinària tostemp qu'ac decidisque eth president, a iniciativa pròpria o a instància d'ua tresau part des membres deth Conselh Rector.
6. Es membres deth Comitat Scientific non perceben cap de retribucion peth desvolopament des sues foncions, exceptat des compensacions economiques que se fixen en pressupòst cossent damb es critèris qu'establisque eth reglament de foncionament intèrn.
Article 322-7. Comissions e grops de trabalh
1. Cossent damb çò qu'establisque eth reglament de foncionament intèrn, e per acòrd deth president o deth Conselh Rector, se pòden constituïr comissions de caractèr temporau entar estudi de matèries concrètes en encastre de competéncies der Institut de Recèrca Fiscau e Estudis Tributaris de Catalonha.
2. Aguestes comissions an era consideracion de grops de trabalh e son presidides per un des membres deth Conselh, designat peth president.
3. Es conclusions a qué arriben es comissions s'an de reméter ath Conselh Rector e en cap cas non an caractèr vinculant.
Capítol III. Regim de foncionament
Article 323-1. Recorsi economics
Es recorsi der Institut de Recèrca Fiscau e Estudis Tributaris de Catalonha son constituïdi per:
a) Es assignacions damb cargue as pressupòsti dera Generalitat.
b) Es rendiments procedenti des bens e es drets pròpris o qu'agen adscriti.
c) Es rendiments derivadi dera recaptacion des taxes e prètzi publics e, en generau, dera prestacion de servicis.
d) D’auti recorsi que li corresponen legaument.
Article 323-2. Pressupòst
1. Eth pressupòst der Institut de Recèrca Fiscau e Estudis Tributaris de Catalonha se regís pera normativa reguladora des entitats que formen eth sector public dera Generalitat, era normativa reguladora des sues finances publiques e es leis de pressupòsti successives.
2. Correspon ath director elaborar er avantprojècte de pressupòst, qu'a de contier:
a) Un estat de recorsi, damb es estimacions corresponentes.
b) Un estat de dotacions, damb es avaloracions des mieis que siguen de besonh.
c) Çò que determine era normativa annau d'elaboracion des pressupòsti.
3. Era prepausa d'avantprojècte de pressupòst s'a de sosméter ara analisi e eth debat deth Conselh Rector abans que s'apròve.
Article 323-3. Patrimòni 
1. Eth patrimòni der Institut de Recèrca Fiscau e Estudis Tributaris de Catalonha ei constituït pes bens e es drets que li son adscriti e pes bens e es drets pròpris, de quinsevolh natura, qu'aquerisque per quinsevolh títol.
2. Es bens adscriti ar Institut consèrven era qualificacion originària. Era adscripcion non implique era transmission deth domeni public ne era desafectacion.
3. Eth regim patrimoniau der Institut ei subjècte ara normativa reguladora des entitats que formen eth sector public dera Generalitat e ara normativa reguladora deth patrimòni dera Administracion dera Generalitat.
Article 323-4. Regim compdable e fiscalizacion
Er Institut de Recèrca Fiscau e Estudis Tributaris de Catalonha ei sosmetut ath regim de compdabilitat publica e de fiscalizacion qu'era legislacion reguladora des finances publiques establís entàs entitats autonòmes de caractèr administratiu depenentes dera Generalitat.
Article 323-5. Regim de contractacion
1. Eth regim juridic dera contractacion der Institut de Recèrca Fiscau e Estudis Tributaris de Catalonha ei eth qu'establís era legislacion sus contractes deth sector public.
2. Er organ de contractacion ei eth director.
Article 323-6. Personau
1. Es lòcs de trabalh der Institut de Recèrca Fiscau e Estudis Tributaris de Catalonha pòden èster aucupadi per personau foncionari dera Generalitat, de quinsevolh universitat publica catalana o d'auti organismes o entitats publiques, cossent damb era normativa de foncion publica dera Administracion dera Generalitat e es especificacions dera relacion de lòcs de trabalh corresponents.
2. Er Institut de Recèrca Fiscau e Estudis Tributaris de Catalonha pòt contractar, enes tèrmes qu'establís era legislacion generau dera foncion publica, ath personau laborau de besonh entà aucupar es lòcs de trabalh e complir es foncions que non calgue reservar a foncionaris.
3. Eth Conselh Rector a d'aprovar ua relacion de lòcs de trabalh a prepausa deth president deth Conselh. Era relacion de lòcs de trabalh s'a d'elaborar cossent damb es disposicions dera legislacion sus era foncion publica dera Administracion dera Generalitat.
4. Entà desvolopar trabalhs o estudis especifics, se pòden contractar es servicis professionaus d'expèrts cossent damb es normes generaus dera contractacion publica dera Generalitat.
5. Entà participar enes procèssi selectius de personau, se pòt atribuïr as membres des còssi especiaus damb foncions damb er encastre dera isènda publica er exercici temporau de foncions d'avaloracion e formacion, que s'an de complir en regim de comission de servicis o cossent damb era situacion administrativa que les correspone segons era normativa reguladora.
6. Er Institut de Recèrca Fiscau e Estudis Tributaris de Catalonha pòt recéber en sojorns d'estudis o formacion personau investigador e d’auti membres qualificadi dera comunitat academica e expèrts restacadi damb er estudi e era recèrca en encastre tributari. Aguest personau se regís pes acòrds soscriti en cada cas damb era institucion corresponenta. Enes madeishi tèrmes, er Institut pòt destinar temporaument personau pròpri en d’auti centres de formacion o recèrca en matèries coïncidentes o analògues as der Institut.
7. Er Institut de Recèrca Fiscau e Estudis Tributaris de Catalonha a de prestar ua atencion especiau as persones que desvolopen era sua formacion universitària o recèrca enes encastres dera sua competéncia. Damb aguesta fin, a d'estimular er interès pes gessudes professionaus restacades damb es sues competéncies.
Article 323-7. Regim de recorsi e reclamacions
1. Es actes administratius que provien des organs de govèrn der Institut de Recèrca Fiscau e Estudis Tributaris de Catalonha pòden èster objècte d'un recors d'auçada deuant eth conselhèr deth departament competent en matèria d’isènda publica, a excepcion des actes deth president, qu'agoten era via administrativa, contra es quaus se pòt interpausar un recors potestatiu de reposicion.
2. Eth recors extraordinari de revision s'a d'interpausar deuant der organ qu'a dictat er acte que s'impugne enes supòsits reguladi pera legislacion de procediment administratiu, que tanben ei eth competent entà resolver-lo.
3. Era interposicion deth recors contenciós administratiu ei procedent cossent damb çò qu'establís era lei d'aguest orde jurisdiccionau.
4. Er exercici d'accions civius e laboraus se regís pes normes que regulen aguestes matèries. Es reclamacions prealables ara via judiciau civiu s'an de presentar deuant eth conselhèr deth departament competent per rason dera matèria, que les resòlv. Es reclamacions prealables ara via judiciau laborau s'an de presentar deuant eth secretari generau deth departament competent per rason dera matèria, que les resòlv.
5. Correspon ath director resòlver es sollicituds d'accès ara informacion que formulen es persones dirèctament restacades damb era organizacion, eth foncionament o era activitat der Institut. Contra es resolucions dictades en aguest encastre se pòt interpausar eth recors potestatiu de reposicion deuant eth conselhèr deth departament competent en matèria d’isènda publica, e tanben era reclamacion establida pera legislacion de transparéncia e es auti recorsi que calguen.
Capítol IV. Collaboracion e relacions institucionaus
Article 324-1. Collaboracion damb d'autes administracions tributàries e organismes analògs
1. Er Institut de Recèrca Fiscau e Estudis Tributaris de Catalonha a de collaborar damb es organismes analògs d'autes administracions tributàries, e tanben damb es universitats, damb er Institut d'Estudis der Autogovèrn, damb eth Centre d’Estudis d’Opinion, damb era Escòla d’Administracion Publica de Catalonha e damb d’auti centres publics e privadi de recèrca, formacion e seleccion de personau.
2. Aguesta collaboracion se pòt articular per miei de quinsevolh formula juridica admetuda en dret, includida era constitucion o participacion en entitats damb personalitat juridica pròpria e diferenciada, tostemp qu'agen per objècte bèra ua des finalitats indicades en article 321-2.
Disposicions addicionaus
Disposicion addicionau prumèra. Creacion deth Registre d'assessors fiscaus de Catalonha
1. Se cree, jos era dependéncia deth Conselh Fiscau de Catalonha, eth Registre d'assessors fiscaus de Catalonha, qu'a per fin constituïr e gestionar un cens unic en qué figuren, degudament restacades, es persones fisiques o juridiques, o es entitats, qu'exercissen er assessorament fiscau.
2. Era inscripcion en Registre d'assessors fiscaus de Catalonha ei volontària e requerís presentar ua sollicitud en qué s'acredite que s'amassen es condicions minimes de besonh entà prestar es servicis professionaus en matèria tributària que se determinen reglamentàriament e que s'accèpte, en toti es casi, seguir eth còdi de bones practiques.
3. En cas qu’eth professionau que presente era sollicitud apartene a un des collègis o associacions professionaus a qué hè referéncia era letra b der article 311-4, se considèren acreditades automaticament es condicions minimes de besonh entà admeter-lo.
4. Era formacion contunhada se pòt acreditar damb un certificat emetut ad aguest efècte pes entitats a qué hè referéncia era letra b der article 311-4.
5. Entà mantier era adscripcion ath Registre, toti es membres an d'acreditar, enes tèrmes que s'establissen per reglament, eth compliment contunhat des condicions minimes de besonh e ua formacion professionau contunhada en matèria tributària.
6. Eth Conselh Fiscau de Catalonha tanben a era fin de velhar peth compliment des condicions d'inscripcion e deth còdi de bones practiques e determinar es mesures aplicables en cas d’incompliment des normes d'aguest còdi.
7. Es membres deth Registre d'assessors fiscaus de Catalonha se pòden nomentar assessors fiscaus registradi. Eth Conselh Fiscau de Catalonha a de promòir sociaument era figura der assessor fiscau registrat e a de prepausar as organismes e ens publics integrants des administracions tributàries de Catalonha mesures entà impulsar protocòls d'accion conjunta damb es collègis o es associacions professionaus.
8. Er assessor fiscau registrat a era condicion d'interlocutor valid dera Administracion tributària dera Generalitat entà establir es esturments de cooperacion e gestion qu'agen per fin redusir e simplificar es tramits administratius de besonh entà complir es obligacions tributàries.
9. Eth procediment de tramitacion des denóncies e d'investigacion a d'èster amiat a tèrme pes responsables deth Registre e a de garantir era audiéncia ar afectat.
10. Er incompliment manifèst e reïterat des obligacions establides peth còdi de bones practiques ena relacion de servici damb eth client e ena interlocucion damb es diuèrsi organismes integrants dera Administracion tributària dera Generalitat pòt dar lòc ara suspension temporau dera inscripcion der assessor fiscau en Registre d'assessors fiscaus o, s'er incompliment ei grèu, ara cancellacion dera inscripcion, sense prejudici dera comunicacion des hèts as autoritats o organismes competents.
Disposicion addicionau dusau. Estatut de regim intèrn deth Conselh Fiscau de Catalonha
Eth Plen deth Conselh Fiscau de Catalonha, un còp constituït, a d'elevar ath Govèrn en termini de sies mesi, entà que l’apròve per miei d'un decret, ua prepausa d'estatut de regim intèrn, en qué s'an de regular, entre d’auti ahèrs, es següents:
a) Es normes sus era convocatòria, era periodicitat des reünions e es critèris de votacion deth Plen.
b) Es organismes e ens publics integrants dera Administracion tributària dera Generalitat que, en condicion de membres permanents deth Conselh Fiscau, an de designar es vocaus a qué hè referéncia er apartat 2.b der article 312-3.
c) Eth foncionament dera Comission de Proteccion des Drets deth Contribuent a qué hè referéncia er article 313-5 e dera Comission Tecnica Consultiva a qué hè referéncia er article 313-6.
d) Eth foncionament deth Comitat de Direccion.
e) Era retribucion deth president.
f) Eth reglament d'organizacion e foncionament deth Registre d'assessors fiscaus de Catalonha, es critèris d'admission e exclusion des sollicitants e eth còdi de bones practiques.
g) Es critèris de representativitat des collègis, es entitats, es associacions o es collectius professionaus que permeten designar as vocaus a qué hè referéncia er apartat 2.d der article 312-3.
h) Es critèris de representativitat des administracions tributàries locaus que permeten designar es vocaus a qué hè referéncia er apartat 2.c der article 312-3.
Disposicions finaus
Disposicion finau prumèra. Inici d'activitats deth Conselh Fiscau de Catalonha
1. Era creacion efectiva deth Conselh Fiscau de Catalonha enes tèrmes qu'establís eth títol I d'aguest libre se produsís en moment en qué, damb eth nomenament prealable deth sòn president peth Parlament de Catalonha, entre en vigor eth decret per quau eth Govèrn nomene, cossent damb çò que dispòse era presenta disposicion, as auti membres qu'an de constituïr eth Plen deth Conselh.
2. Mentre non se constituís eth Registre d'assessors fiscaus de Catalonha, es vocaus a qué hè referéncia er apartat 2.d der article 312-3 son provisionaument designadi peth president deth Conselh d'entre professionaus d'experiéncia reconeishuda restacadi as collectius e es associacions professionaus establidi en Catalonha.
3. Mentre non s'apròve er estatut de regim intèrn, an era condicion de membres deth Conselh Fiscau de Catalonha e pòden designar as vocaus que les representen en Plen, es organismes següents:
a) Era Agéncia Tributària de Catalonha.
b) Era Direccion Generau de Tributs de Catalonha.
c) Era Junta de Finances de Catalonha.
4. Mentre non s'apròve er estatut de regim intèrn, an era condicion de membres deth Conselh Fiscau de Catalonha e pòden designar as vocaus que les representen en Plen, es organs corresponents des deputacions de Catalonha.
5. Mentre non ei aplicable er estatut de regim intèrn, contunhen en vigor eth Decret 162/2010, deth 9 de noveme, peth quau se regule era Oficina deth Contribuent, e era disposicion addicionau prumèra dera Lei 3/2015, der 11 de març, de mesures fiscaus, financères e administratives.
Disposicion finau dusau. Inici d'activitats der Institut de Recèrca Fiscau e Estudis Tributaris de Catalonha
1. Era creacion efectiva der Institut de Recèrca Fiscau e Estudis Tributaris de Catalonha enes tèrmes establidi per títol II d'aguest libre se produsís en moment en qué se publique en Diari Oficial de la Generalitat de Catalunya era resolucion pera quau era persona titulara deth departament competent en matèria d’isènda constituís eth sòn Conselh Rector.
2. Eth president a de presentar en prumèr plen deth Conselh Rector ua prepausa de reglament de foncionament intèrn e ua relacion de lòcs de trabalh que, un còp aprovades, s'an d'elevar ath Govèrn entà que les apròve.

